
        
            
                
            
        

    
	Ө. Үлэмжтөгс

	 

	ИРГЭНШЛЭЭС ОРГОХ ТАСАЛБАР

	(Абсурд жүжиг, Урбан өгүүллэгүүд)

	 

	"Шинэ Пресс" хэвлэх үйлдвэрт эхийг бэлтгэж Улаанбаатар 2014 хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэ номыг олны хүртээл болгоход чин сэтгэлээрээ дэмжсэн эгч А. Нарантуяадаа талархлаа илэрхийлье. 


Өлзийхутагийн ҮЛЭМЖТӨГС

	 

	МЗЭ болон утга зохиолын “Шинэ үнэр” бүлгэмийн гишүүн. 

	Яруу найргийн төрлөөр:

	• "Танилц... Үлэмжтөгс" шүлгийн эмхэтгэл 2010

	• “Шинэ үнэр” антологи (хамтын) 2012

	• Let me introduce myself- My name s Ulemjtugs 2013

	Хүүрнэл зохиолын төрлөөр:

	• “Абсурд зүүдний хот” роман 2012

	тус тус хэвлүүлсэн. 

	• “Шинэ цаг” яруу найргийн уралдаант нэвтрүүлгийн Зохиогч, редактор

	• “Эсрэг цаг” шүүмж судлалын нэвтрүүлгийн Зохиогч редактор



	



	“Би миний дотнын анд” 
буюу 
(Хикикомори эрийн уйтгарт амьдрал) 

	ганц хүний жүжиг

	 

	Дүрүүд:

	— 30 шахам насны эр

	— Өнөөх л гуч шахам насны эр

	 

	 

	1-р үзэгдэл (эмгэнэлт)

	(Энгийн байдаг л нэг ганц өрөө байр. Өрөөнд нарийн ор, ширээ, зурагт, шүүгээ айл гэрт байдаг бүгд байна.  Өрөөний голд шалан дээр 30 шахам насны цонхигор эр сууж байна. Эр богино өмд нимгэн майк өмсөж, хөлдөө углааш углажээ.)

	Залуу газар хөлөө жийн суусан байна: 

	Үймрэн тачаадсан гүн зовлонт үед

	Санаж сарвайх ч хүнгүй,

	Уйтгартай ч байна, гунигтай ч байна. 

	Өнөөх эр: 

	Байз, наадах чинь хэний шүлэг бил ээ?

	Эр тоосон шинжгүй үргэлжлүүлэн: 

	Хүсэж зорих уу? Үргэлж дэмий хүсэж тэмүүлсний хэрэг юу бил ээ?

	Үнэтэй сайхан он жилүүд өнгөрсөөр л байна... 

	Өнөөх эр: 

	Тийм ээ, энэ их алдартай яруу найрагчийн шүлэг гэхдээ нэр нь орж ирдэггүй ээ. Гэхдээ яг энүүхэнд л нэр нь байна даа?

	Эр: 

	Тачаал хүсэл ч гэсэндээ... 

	(үргэлжлүүлэн унших гэж байтал 

	өнөөх эр өөрөө таслан:

	 - Аан, саналаа, Оросын яруу найрагч, тийм биз?

	Эр цухалдсан янзтай: 

	Чи надад саад болоод байна? 

	Өнөөх эр: 

	Өө нээрээ, тийм л дээ. Миний буруу. Би үүнээс хойш ус балгасан юм шиг л байх болно. 

	Эр ахин өнөөх мөрнөөсөө эхэлж:

	Тачаал хүсэл ч гэсэн дээ,

	Эрт орой хэзээ нэгэн цагт эргэцүүлж бодохтой зэрэг л 

	Аль сайхан бүхэн нь арилж үгүй болно шүү дээ.  

	Хүйтэн харцаа тусгаж, орчин тойрныг ажихад 

	Хүний амьдрал гэдэг чинь мунхаг, хоосон, шог юм байна. 

	Өнөөх эр нэгийг санасан мэт: 

	Лермонтов! (азналт) яг тэрний шүлэг. Гэхдээ чи дунд талын бадгийг гээгээд уншчихлаа шүү дээ. 

	Эр: 

	Үнэндээ чи хэний шүлэг бил ээ? Аль мөр нь хэзээ байдаг билээ гэдэгт л анхаарлаа хандуулсан болохоос биш, яагаад намайг үүнийг унших болов гэдгийг ойлгоё гэж огт ядсангүй. 

	Өнөөх эр бага зэрэг гэмшин: 

	Уучлаарай даа. Нээрээ яагаад үүнийг гэнэт унших болов?

	Эр маш цөхөрсөн янзтай: 

	Уйтгартай ч байна, гунигтай ч байна... 

	Өнөөх эр: 

	Тийм гэж үү дээ? Яагаад чи уйдах болов? Тэгээд бас яагаад энэ гунигт шүлэг?

	Эр: 

	Надад ганц хань болж үлдсэн чи ч намайг ойлгохгүй болохоор өөр хэн намайг ойлгох болж байна аа. Тэгэхээр би гуниглахгүй ч яах билээ дээ? Чи дэргэд байгаа ч ямар ч хэрэг алга. 

	Өнөөх эр гуниглангуй: 

	Тийм ээ, уйтгартай ч байна,

	Гунигтай ч байна. (азналт) Үнэндээ надад бүр их мэдрэгдэж байна. Гэхдээ чамд мэдэгдүүлж, чамайг бас шаналгаад яах вэ гэж бодсон юм аа. Ахиад эхний бадгийг уншаач! Тэгэх үү!

	Эр босож зогсоод өмнөхөөсөө ч гунигтай уншина:

	Үймрэн тачаадсан гүн зовлонт үед

	Санаж сарвайх ч хүнгүй,

	Уйтгартай ч байна, гунигтай ч байна. 

	Хүсэж зорих уу?

	Үргэлж дэмий хүсэж тэмүүлсний хэрэг юу билээ?

	Үнэтэй сайхан он жилүүд өнгөрсөөр л байна... 

	Өнөөх эр: 

	Ингэхэд бидэн шиг уйтгар ганцаардлаа сонгодог шүлэг уншиж тайлдаг хүмүүс гэж хаа ч байхгүй байх даа? Хүмүүс сайндаа л дуу дуулдаг. 

	Эр: 

	Сонгодог шүлгийн бадгаас эшилж уншдаг байлаа гээд хэн тоох юм, хэн ч тоохгүй. Сонгодог урлагийг таашаадаг байлаа гээд хэнд хэрэгтэй юм, өөрт л хэрэгтэй. Тэглээ гээд би ганцаардмал хөөрхийлөлтэй амьтан хэвээрээ л байна шүү дээ.  Бүр тэгж яривал, чиний сайрхаад байгаа сонгодог мэдрэмж биднийг хүмүүсээс холдуулсан

	Өнөөх Эр: 

	Гэхдээ энэ бүхнийг. Энэ шийдвэрийг, хикикомори амьдралаар амьдрахыг чи, нөгөө өнцгөөс харвал би л сонгосон биз дээ?

	Эр: 

	Тийм ээ, би сонгосон нь үнэн. Гэхдээ хүчээр шахуу энэ сонголтод хүрсэн. 

	Өнөөх Эр: 

	Тийм ээ. Хүмүүс биднийг хүрээллээсээ шахсан. 

	Эр: 

	Хүн сүрэг биднийг сүргээсээ хөөсөн. 

	Өнөөх Эр: 

	Биднийг ойлгохыг хүсээгүй. 

	Эр: 

	Биднийг өөрөөрөө байхыг хүлээн зөвшөөрөөгүй. 

	Өнөөх Эр: 

	Өөрсдийн нэг байлгая л гэсэн. 

	Эр: 

	Нэг загварт цутгахыг хүссэн. 

	Өнөөх Эр: 

	Би өөрийгөө алдахыг хүсээгүй. 

	Эр: 

	Би өөртөө хамгаас хайртай

	Өнөөх Эр: 

	Би өөрөөрөө үлдэхийг хүссэн. 

	Эр: 

	Тэдэнд энэ бүхэн таалагдаагүй. 

	Өнөөх Эр: 

	Илт шоовдорлож эхэлсэн. 

	Эр: 

	Дайжихаас өөр арга байгаагүй. 

	Өнөөх Эр: 

	Тэр хараал идсэн хүмүүсийг, өрөвдмөөр сул дорой, өчүүхэн хэврэг тэр амьд харилцаа гэгчийг нь үзэн ядаж байна. 

	Эр: 

	Хүн сүргийг, сүргийн амьдралаар амьдрагчдыг, аялдан дагалдагчдыг үзэн ядаж байна. 

	Өнөөх Эр: 

	Ганцаардаж байна. 

	Эр: 

	Гутарч байна. 

	Өнөөх Эр: 

	Туйлдаж байна. 

	Эр: 

	Урам хугарч байна. (уйлалдаж эхэлнэ)

	Өнөөх Эр: 

	Тайвширцгаая. Уйллаа гээд хэн ч бидний нулимсыг арчихгүй. 

	Эр: 

	Хэн ч бидний уйлахыг сонсохгүй. 

	Өнөөх Эр: 

	Сонслоо ч, бидний нулимсны ганц дусал ч тэдэнд ямар ч үнэ цэнгүй.

	Эр: 

	Тиймээс би хэн нэгнээр аргадуулах гэж уйлаагүй. 

	Өнөөх Эр: 

	Өрөвдүүлэх гэж уйлахгүй. 

	Эр: 

	Бидний амьдралыг тэд хэзээ ч ойлгохгүй. 

	Өнөөх Эр: 

	Яагаад гэвэл би, чи мартагдсан, ганцаардсан хүмүүс. 

	Эр: 

	Сайн дураараа хаягдсан хүмүүс. 

	Өнөөх Эр: 

	Өөр аргагүйгээс энэ замыг сонгосон хүмүүс. 

	(Урт хугацааны азналт. Хэсэг хугацаанд хэн ч юу дуугарна. Ахин ярьж эхэлнэ. Гэхдээ юу ч болоогүй мэт энгийн өнгөөр ярина.)

	Өнөөх Эр: 

	Ингэхэд би, үгүй ээ чи хэдэн жил энэ амьдралаар амьдарав аа?

	Эр: 

	За байз, яг зургаан жил. 

	Өнөөх Эр: 

	Их хугацаа шүү. 

	Эр: 

	Сонсоход тийм ч гэлээ. Үнэндээ замынхаа хаана ч хүрээгүй байна. 

	Өнөөх Эр: 

	Ганц хүний хувьд дэндүү их ч юм шиг хэр нь үнэхээр замын хаана ч хүрээгүй байна шүү.  Насан туршдаа шүү дээ. 

	Эр: 

	Өвгөн болтлоо. Яг энэ амьдралаар... 

	Өнөөх Эр: 

	Үгүй ээ, үхэн үхтлээ. Амьдрал дуустал гэж ойлгож болно шүү дээ. 

	Эр: 

	Тийм ээ, үхэх хүртэл маш урт зай байна. 

	Өнөөх Эр: 

	Үхэх хүртлээ гэж бодтол тийм ч урт удаан санагдахаа больчихлоо. 

	Эр: 

	Яагаад? Урт биш гэж үү?

	Өнөөх Эр: 

	Үгүй ээ. Огтхон ч урт биш. Би маргааш үхэхэд энэ бүхэн дуусна. 

	Эр: 

	Тийм ээ, амьсгал хураахад. 

	Өнөөх Эр: 

	Яагаад би ингэж бодоогүй юм бол оо? Тэгвэл ч амьдрал хамаагүй амар санагдаж байна шүү. Би бүр үхэх хүртлээ хэнтэй ч харьцахгүй, хэнийг ч харахгүй, хаашаа ч гарахгүй амьдарна гэхээс заримдаа шантарч байлаа шүү. 

	Эр: 

	Чи тэгвэл амархан гэж бодож байна уу?

	Өнөөх Эр: 

	Үхэх үү? Амьдрах уу?

	Эр: 

	Энэ бүхнээс салах. Хикикомори тангаргаас салах... 

	Өнөөх Эр: 

	Амархан. Өөрийгөө, үгүй ээ чамайг егүүтгэхэд л хангалттай. 

	Эр: 

	Чи шантарч байгаа хэрэг үү? Ганцаардлаас, гуньж гутрахаас, уйтгараас, зожгирлоос..?

	Өнөөх Эр: 

	Тийм ээ, заримдаа энэ бүхэн дэндүү хэцүү, давж гарахын аргагүй хүнд. Заримдаа хүн сүргийг аялдан дагах нь илүү амар ч юм шиг...

	Эр: 

	Урвагч!

	Өнөөх Эр: 

	Хэн?

	Эр: 

	Чи. 

	Өнөөх Эр: 

	Юунаас?

	Эр: 

	Өөрөөсөө!

	Өнөөх Эр: 

	Үгүй, зөвхөн чамаас?

	Эр: 

	Шантрагч. 

	Өнөөх Эр: 

	Хувиа бодогч. 

	Эр (дууны өнгөө намсган): 

	Гэхдээ Хикикомори тангарагт амиа хорлох цээртэй шүү дээ. Тэгвэл бидний 6 жилийн тэвчээр, тэмцэл, хүн сүргийн эсрэг өгсөн цохилт ямар ч үнэ цэнгүй болно. Биднийг гадуурхсаны хариуг авч чадахгүй. 

	Өнөөх эр мөн л дуугаа намсган: 

	Би шууд амиа хорлоно гэж хэлээгүй шүү дээ. Хэрэв бүр боломгүй бол, тийм нэг гарц байгаа юм байна л гэж хэлсэн юм.  Энэ чинь шантарна гэсэн үг биш шүү дээ. 

	Эр: 

	Чамайг шантарлаа л гэж бодлоо. 

	Өнөөх Эр: 

	Гэхдээ би чинь хүн шүү дээ. Урам хугарах үе гарах юм. 

	Эр: 

	Тийм ээ, тийм үе ирдэг. Тэр үед би мартахыг хичээдэг, өөр юм боддог. Цөлд ургасан өнчин кактусын тухай боддог. 

	Өнөөх Эр: 

	Тэр кактус ямар өрөвдөлтэй юм бэ?

	Эр: 

	Санаж сарвайх хэн ч байхгүй. 

	Өнөөх Эр: 

	Бороо ч орохгүй. 

	Эр: 

	Услах сайхан сэтгэлт нэг ч хүнгүй. 

	Өнөөх Эр: 

	Хөөрхий ганцаардмал кактус. 

	Эр: 

	Яг л над шиг... 

	(Азналт. Хэсэг хугацаанд чимээгүй байна. Удалгүй өөр сэдвээр ярьж эхэлнэ)

	Өнөөх Эр: 

	Ингэхэд чи бодож үзсэн үү?

	Эр: 

	Юуг?

	Өнөөх Эр: 

	Хэрэв бид амьдарч байсан бол?

	Эр: 

	Би амьдарч л байна шүү дээ. 

	Өнөөх Эр: 

	Энд биш тэдний дунд. 

	Эр: 

	Маш хэцүү... Амьд үлдэхийн төлөөх адгуусан амьтдын тэмцэл. 

	Өнөөх Эр: 

	Үгүй ээ. Тэр утгаар биш ямар өндөрлөгт хүрсэн байх байсан бол?

	Эр (мөрөөдөнгүй): 

	Магадгүй амжилттай бизнесмен, нэр алдартай од, сайхан амьдрал. Нийгмийн хүрээлэл, хүндлэл, сайхан эхнэр... 

	Өнөөх Эр: 

	Тийм шүү, би бас тэгж боддог. 

	Эр (эрс өөрчлөгдөн): 

	Гэхдээ хоосон мөрөөдөл төдий л дөө. Бодит амьдрал төсөөллөөс тэс өөр байдаг. 

	Өнөөх Эр: 

	Яагаад тийм байж болохгүй гэж?

	Эр: 

	Би чамд хэлж байсан бил үү? Би эзэмшсэн мэргэжилдээ дургүй. 

	Өнөөх Эр: 

	Тийм ээ, би ч дургүй. 

	Эр: 

	Намайг ерөөсөө сонсоогүй. Миний хүсэл зорилгыг огтхон ч ойшоогоогүй. Би түүний мэргэжилд дургүй.  Хүү нь эцгээ дуурайх албагүй

	Өнөөх Эр: 

	Гэхдээ энэ бүхэн бүр эртнээс л эхэлсэн шүү дээ. Цэцэрлэгийг чи юу гэж хэлэх вэ?

	Эр: 

	Би морины зурагтай сандал дээр анхнаасаа суухыг хүсээгүй. 

	Өнөөх Эр: 

	Яагаад гэвэл сансрын нисэгчийн наалттай сандал аль хэдийн эзэнтэй болсон байсан. 

	Эр: 

	Би өдөр унтахыг тэвчиж чаддаггүй байсан. Хүчээр унтана гэдэг ямар хэцүү гээч?

	Өнөөх Эр: 

	Тэрний оронд зурах авьяасаа эртнээс хөгжүүлсэн бол болох л байсан. 

	Эр: 

	Бас дунд сургууль. 

	Өнөөх Эр: 

	10 жил үргэлжилсэн там. 

	Эр: 

	Би ижилхэн хувцас өмсөж, хэдэн мянган хувь үйлдвэрлэсэн хүүхэлдэйний нэг болохыг хүсээгүй. 

	Өнөөх Эр: 

	Би хэн нэг гавал толгойтны адил математикт сайн байх албагүй. 

	Эр: 

	Ядаж зургийн хичээл долоо хоногт 3 ордоггүй. 

	Өнөөх Эр: 

	Сурагчид гэдэг бол нэгэн хэвээр цутгасан үйлдвэрийн хүүхэлдэйнүүд. 

	Эр: 

	Намайг тэр хэвдээ цутгахыг хүссэн. 

	Өнөөх Эр: 

	Арван жил үргэлжилсэн там дуусахад...

	Эр: 

	Одоо л нэг юм гэж бодтол... 

	Өнөөх Эр: 

	Эцэг дараагийн алхмыг хүчээр залсан. 

	Эр: 

	Тулгасан гэвэл илүү оновчтой. 

	Өнөөх Эр: 

	Ер нь бидэнд зугтах ямар ч боломж байгаагүй байх нь... 

	Эр: 

	Анхнаасаа л бид бүслэгдсэн байж. 

	Өнөөх Эр: 

	Ухаан төлөвшихөөс өмнө л хуарангийн системээр хүмүүжүүлсэн. 

	Эр: 

	Тэр бүгд нь яг шат дамжлага бүхий аварга том үйлдвэр шиг... 

	Өнөөх Эр: 

	Нийгэмшүүлэх үйлдвэр. 

	Эр: 

	Нэгэн хэвд цутгах аварга том механизм. 

	Өнөөх Эр: 

	Хараал идсэн хүний ертөнц. 

	Эр харааж зүхэж буй мэт: 

	Новшийн хотжилт, техникийн хөгжил. Их хот гэдэг, үсрэнгүй хөгжил гэдэг угтаа хүсэх юм огтхон ч биш. Хотын хөл хөдөлгөөн, дуу чимээ, цаг хугацаатай уралдан гүйцэх гэсэн хэзээ ч тасрахгүй эрчимтэй хэмнэл. Яг үнэндээ их хот гэдэг “ганцаардмал иргэд, хүйтэн хөндий харилцаа, дурлалгүй ертөнц, хувиа бодогчид...”-ын цуглуулга

	Өнөөх Эр: 

	Гаднаа гял цал ч, үнэн чанартаа адгуусан амьтдын хуулиар зохицуулагдах чулуун ширэнгэ. 

	(Азналт. Хэсэг хугацаанд нам гүм ноёлно)

	(Хонх хоёр удаа дуугарна. 5 секундийн дараа хонхыг ахин хоёр дарна)

	Эр: 

	Дуудлагын хоол ирлээ. 

	Өнөөх Эр: 

	Тэр зурвас уншсан бололтой эхлээд ,2 5 секундийн дараа мөн хоёр. Эхэндээ ч тэвчээр алдармаар байсан шүү. 

	Эр: 

	Тэр явсан бололтой. Очиж хоолоо авъя. 

	Өнөөх Эр: 

	Тэр буланд нуугдчихаад, биднийг харж байвал яана? Хүмүүс их сониуч шүү дээ. Энэ хаалганы ард ямар тэнэг нь байдаг бол гэж бодож байгаа. 

	Эр: 

	Би энэ тал дээр их сэрэмжтэй шүү. Түүнийг явтал хүлээж чадна. Тэрэнд тийм тэвчээр байхгүй. Байлаа ч гэлээ яарах ажилтай. Харин надад цэлийсэн урт он жилүүд байна. 

	(Хэсэг хүлээгээд хаалга зүглэн явна. Хаалга онгойх чимээ гарч, удалгүй хүргэлтийн пицца барьсаар өрөөнд орж ирнэ. Авчирсан хоолоо идэлгүй ширээн дээр тавина)

	Өнөөх Эр: 

	Би нэг зүйлийг их бодох юм?

	Эр: 

	Юуг?

	Өнөөх Эр: 

	Эцэг намайг ийм хүн болж төлөвшсөнд, ийм сонголт хийсэнд урам хугардаг болов уу? Товчхондоо надаас ичдэг болов уу гэж бодогдох боллоо?

	Эр: 

	Тэр л намайг ийм хүн болгож хувиргасан. 

	Өнөөх Эр: 

	Гуч гартлаа эцгээрээ тэжээлгэнэ гэдэг түүн шиг хөдөлмөрч, мөнгөнд хямгач хүний хувьд ямар санагддаг бол?

	Эр: 

	Энэнд чи эмзэглэх хэрэггүй. Энэ бол түүнд оноогдсон шийтгэл. Үйлийн үр. Тэр л ийм хүнийг бэлдсэн. 

	Өнөөх Эр: 

	Тэр биднийг насан туршдаа тэжээнэ гэдэгт чи итгэж байна уу? Нэг л өдөр бодлоо өөрчилбөл яана?

	Эр: 

	Тэр тэгж чадахгүй. 

	Өнөөх Эр: 

	Тэгвэл тэр өөд болчихвол хэн биднийг тэжээх вэ?

	(Азналт. Нам гүм болно)

	Эр (бодлогоширсон байдалтай): 

	Тэр одоохондоо амьд байна. Энэ зүйлд одоохондоо санаагаа чилээхгүй байхыг зөвлөе. Тэр их бие сайтай хүн. 

	Өнөөр Эр: 

	Тэр цагт бид хайрлах халамжлах хүнгүй жинхэнэ өрөвдөлтэй амьтад болж хувирна. 

	Эр: 

	Одоо тэр бидэнд хайртайдаа энэ бүхнийг хийж байгаа биш шүү дээ. Хэзээ ч тэр биднийг хайрлаж байгаагүй. Хүүгээ хайрладаг эцэг ядаж хүсэл мөрөөдлийг нь хүндэлдэг (уртаар санаа алдана)

	Өнөөх Эр: 

	Бага ч болов хайрладаг болоод л бидэнд тусалдаг гэж би найдах дуртай?

	Эр: 

	Тэр нэр төрөө л бодсондоо үүнийг хийж байгаа юм?

	Өнөөх Эр: 

	Бид насан туршдаа тэр нэг хүчирхэг эрийн нэр төрийн золиос болж иржээ. Гутармаар юм?

	Эр: 

	Маргашгүй үнэн. Эцэг бол шазруун эр. Тэр биднийг тэвчээрээ барахыг, амиа хорлохыг тэвчээртэй хүлээж байгаа. Түүний нэр төрд нийгмээс дайжсан хүү нь гай л болно. Нийгэмд нь ч над мэтийн иргэншлийн өвчтөнүүд тахал л дэгдээнэ. 

	(Азналт. Залуу ахин гуньж гутарч эхэлнэ)

	Өнөөх Эр: 

	Ингэхээр бид хөөрхийлөлтэй амьтад юм. Бодоод байхад эцэг төдийгүй, хэн ч бидэн рүү утсаар ярьж байсангүй. Яажшуухан амьдарч буйд хэн ч санаа тавиагүй. Ер нь хэн ч асуугаагүй.  Бидний ганцаардах, уйтгарлах, ганьж гансрах хэнд ч хамаагүй. 

	Эр: 

	Анхнаасаа л тийм байсаар ирсэн. Цаашид ч тэгж таараа. Ер нь надад найз гэхээр хүн ер нь байгаагүй юм уу?

	Өнөөх Эр: 

	Ганц нэгийг эс тооцвол... 

	Эр: 

	Тэр ганц нь хэн бил ээ?

	Өнөөх Эр: 

	Бага ангид байхад биднээр өдрийн хоол даалгаж, бидний мөнгөөр компьютер тоглоом тоглож байсан тэр жаал!

	Эр: 

	Тэр найз биш, цус сорогч байж... 

	Өнөөх Эр: 

	Түүнээс хойш найзлах хүн зөндөө байсан. 

	Эр: 

	Даанч цус сорогчийн адил гэж бодоод итгээгүй.  Ер нь тэгээд хэн ч миний нууцлаг авьяас чадвар, бүтээлч чадварыг ойшоож үзэж байгаагүй. 

	Өнөөх Эр: 

	Бусдад тааруулж амьдарна гэдэг их хэцүү юм аа. Бусадтай таараагүй нь намайг ганцаардмал болгосон. 

	Эр: 

	Тийм дээ л би энэ амьдралыг сонгосон. 

	Өнөөх Эр: 

	Тийм учраас бид эндээ үхчихсэн байвал хэн ч мэдэхгүй. 

	Эр: 

	Аль хэдийнээ ийм хүн байсан гэдгийг мартсан хүмүүс үхсэн хүнийг бүр ч санахгүй. 

	Өнөөх Эр: 

	Бидний цогцсыг олох гэж лав 7 хоног болно. Үгүй, 14 ч байж мэднэ. 

	Эр: 

	Тэр үед аль хэдийн өмхийрчихсөн байх болно. 

	Өнөөх Эр: 

	Дуудлагын хоол хүргэгч л анзаарах болно. 

	Эсвэл хөрш айлууд өмхий үнэрээр... 

	Эр: 

	Би бие махбодоо тэгж өмхийрүүлэхийг хүсэхгүй байна. 

	Өнөөх Эр: 

	Гэхдээ энэ нохойн үхлээс өөр үхлийг бид сонгож болохгүй гэж үү?

	Эр: 

	Мэдэхгүй ээ. 

	Өнөөх Эр: 

	Эцэг бидний араас уйлах болов уу?

	Эр: 

	Хэнд хэрэгтэй юм бэ? Нэгэнт амьгүй болчхоод бусдын нулимсыг юунд хэрэглэнэ гэж?

	Өнөөх Эр: 

	Амьдарч байсных, ядаж нэг ч хүн болов бидний араас гашуудаасай гэж хүсэх юм. 

	Эр: 

	Араасаа гашуудуулснаараа хэр их уйлуулснаараа сайн хүн явсан нь үнэлэгдэхгүй шүү дээ. 

	Өнөөх Эр: 

	Тийм дээ. 

	Эр: 

	Сонин юм. Уг нь миний бодож буй бодлоос чи өөр зүйлийг бодож, бидний шийдвэр зөрж байх ёстой шүү дээ. Зан аашны хувьд ч чамайг гутарч байхад би цовоо цолгин, чамайг хар гэхэд би цагаан гэж байх ёстой биш үү? Тэгтэл Хоёулаа ялгагдахгүй адил юм ярьдаг. 

	Өнөөх Эр: 

	Аргагүй дээ. Би чинь чи, чи бол би. 

	(Азналт. сандал дээр очиж сууна)

	Эр: 

	Энэ бүхнийг давж гарна гэдэг, бүслэлтээс зугтаана гэдэг, хэзээ ч дийлдэшгүй үл үзэгдэгч хүчний эсрэг тэмцэнэ гэдэг хэцүү юм?

	Өнөөх Эр: 

	Эцэстээ бид л хохирч дуусах нь лавтай. 

	Эр: 

	Энэ бол бидний үүрэх золиос. Нэг ч гэсэн шударга эр зоригтон энэ зүрх сэтгэлгүй, хахир хатуу бүхний эсрэг зогсож “ӨРГӨЛ БОЛОХ” ёстой. 

	Өнөөх Эр: 

	Эр зоригтны зам. 

	Эр: 

	Буцах замгүй. 

	Өнөөх Эр: 

	Заримдаа бид хэт их яарчихсан болов уу ч гэж бодох шиг..?

	Эр: 

	Юун дээр. 

	Өнөөх Эр: 

	Энэ шийдвэрийг гаргахдаа. 

	Эр: 

	Яагаад?

	Өнөөх Эр: 

	Бид хэтэрхий их гутрал гомдол үл итгэлээр дүүрэн дотоод ертөнцийнхөө төсөөлөлд автсан юм шиг... 

	Эр: 

	Тийм биш гэдгийг чи мэднэ. Миний нэг тал, хавсрах хүч, урам зориг болох чи хүртэл эргэлзээд эхлэхээр би яах болж байна аа?

	Өнөөх Эр: 

	Харамсдаг, шийдвэрээсээ буцъя гэж хэлээгүй шүү дээ. Хэрэв амьдрал гэдэг бидний төсөөлсөн шиг аварга том махчин биш ердөө л энгийн нэг дураараа жаал байсан бол яана. Түүнд бид бөгсөн дээр нь хэд алгадах юм уу, эсвэл эвийг нь олоод аргадахад болох ч байсан юм болов уу гэж бодох юм. 

	Эр: 

	Чиний тархи хэрэггүй хогоор дүүрчээ. Бидэнд зурагт сайн зүйл авчрахгүй гэдгийг бид сайн мэднэ шүү дээ. Би энэ зурагтыг гаргаж шидлээ. 

	Өнөөх Эр: 

	Дураараа л бол гэхдээ бид спортын сувгаас өөр юу ч үздэггүйг чи мэднэ шүү дээ. Спортын талбарт ямар ч ялзрал байхгүй. 

	Эр: 

	Тэр тамирчид бол ялгаагүй хүмүүсийн нэг хэсэг. 

	Өнөөх Эр: 

	Тэдэнгүйгээр бид цагийг яаж өнгөрөөх болж байна. 

	Эр: 

	Чинийхээр болог. Гэхдээ зөвхөн зурагтын тухайд... 

	Өнөөх Эр: 

	Бид шилжилтийн насны гэж хэлэх нь хаашаа ч юм, гэхдээ залуу насны дэврүүн сэтгэлээр энэ шийдвэрийг гаргасан юм шиг. Жоохон л тэссэн бол амьдрал арай өөр болох ч байсан юм бил үү? Бид идэвхтэй амьдарч, хайрлаж дурлаж, таашаал эдэлж, хөдөлмөрлөж, хүндлэгдэж, амьдралаас авч болох бүхнийг амсаж мэдрэх насаа энд өөрсдийгөө хорьж өнгөрөөж байгаа юм шиг санагддаг. Жоохон л тэссэн бол өөр ч байх байсан юм бил үү? Нэг л амьдарна шүү дээ. 

	Эр: 

	Чамайг ийм юм бодож явдаг гэж төсөөлсөнгүй. Яг л над шиг юм бодох юм. Гэхдээ бид нэгэнт шийдвэрээ гаргасан. Бидний ялагдалтайгаа эвлэрэхийг, бууж өгөхийг, шантрахыг эцгээс авхуулаад олон хүн анхаарал алдахгүй харж байгаа. Хүмүүсийн дунд амьдарна гэдэг амархан тоглоом байж болох ч, тэр өнгөн төрхөөрөө биднийг залхаасан биз дээ?

	Өнөөх Эр: 

	Үнэхээр өөр сонголт бидэнд үлдээгүй бололтой. Өөр сонголтгүй нь л биднийг өрөвдөлтэй амьтад болгож хувиргаж байна. 

	Эр: 

	Энгийн хүмүүст үргэлж сонголт байдаг. Харин бидэнд үгүй. 

	Өнөөх Эр: 

	Энэ бол бидний эмгэнэлт хувь тавилан. 

	Эр: 

	Би баатарлаг гэж бодох дуртай. 

	Өнөөх Эр: 

	Яаж давж туулна аа л гэж бодох юм. 

	Эр: 

	Би чамд давж гарахад чинь тус болно оо. Чи бол миний хамгийн сайн туслах. 

	Өнөөх Эр: 

	Тиймээ би ганцаараа биш. Надад чи байна (өөрөө өөрийгөө тэвэрнэ)

	(Харанхуйлал) 

	(Залуу гашуудсан царайтай алгандаа нэг юм барин гарч ирнэ. 

	Өнөөх Эр: 

	Өнөөдөр ийм аймшигт зүйлтэй нүүр тулна гэж бодсонгүй. Ялгагдах юмгүй энгийн даруухан, гэм хоргүй өдрүүдийн минь нэгийг, өнөөдрийг минь миний амьдралын хамгийн уй гашуут өдөр болгон хувиргачихлаа шүү дээ. 

	Эр: 

	Би түүнийг хайгаад олоогүй. Нэрээр нь дуудаад ч гарч ирээгүй. Би түүнийг бараг долоо хоног хайсан. Хаа нэг газар л орчихсон байх өлсөхөөрөө эргээд гараад ирнэ гэж бодсон. Гэхдээ тэр өөрөө гарч ирсэнгүй. 

	Өнөөх Эр: 

	Хөөрхий минь, бид түүнийг сүрхий хайгаад л байсан. Гэтэл ердөө л бидний хамар дор байнга суудаг буйдангийн маань дор байж шүү дээ. Харин бид гэрээ нүүлгэх шахуу түүнийг хайсан. Гал тогооны өрөө, хөргөгч, угаалтуур, унтлагын өрөөний шүүгээ, ор, бүх газраар хайсан. Хөөрхий минь тэр бөгсөн дор минь л байж шүү дээ. 

	Эр: 

	Би түүнийгээ бөгсөөрөө дараад бяцлаад алчихсан байна шүү дээ (гартаа барьсан зүйлээ дэлгэн харуулахад яст мэлхий байна) Тэрний минь амьгүй болсон бие цогцсыг хараач дээ? Ингээд л дээшээ хараад үхчихсэн байж шүү дээ. 

	Өнөөх Эр: 

	Муу алуурчин. Би өөрийгөө уучилж чадахгүй. Муу харалган, анзааргагүй тэнэг. Гэмгүй нүгэлгүй амьтныг дараад алчихсан байна шүү дээ. 

	Эр: 

	Уг нь тэр минь манаасаа илүү хамгаалалттай, хуяг дуулгатай юм сан. Даанч хуяг дуулга нь ч нэмэр болсонгүй. 

	Өнөөх Эр: 

	Хөөрхий минь, гөлөг, нохой шиг гасалж гангинаад байдаггүй, муужгай муур шиг хөлд орооцолдож эрхлээд байдаггүй, туулай шиг өмхий шээдэггүй мөрөөрөө амьтан байсан юм сан. 

	Эр: 

	Жоохон байцаа, тэгээд ус байхад л болдог байсан юм сан. Наддаа таарсан ноомой юм байсан юм сан. Шилэн хоргоноос гаргасан өөрийгөө зүхээд барахгүй байна. 

	Өнөөх Эр: 

	Шилэн хоргонд амьтан хашиж байхаар, өөрийгөө хашиж хорьж тарчлааж байж, бас нэг амьтан шилэн шоронд хориод яах вэ, дураараа сэлгүүцэг гээд л гаргасан биз дээ?

	Эр: 

	Эрх чөлөө түүнийг үхэлд хүргэчихлээ шүү дээ. Тэр минь давчуу ч гэсэн шилэн хоргондоо байсан бол өдийд амьд байх байсан юм. Хөөрхий “Туртл” минь

	Өнөөх Эр: 

	Тэр ердөө л нэг Туртл нэртэй тэжээвэр амьтан биш. Надаа байсан цор ганц амьд ертөнц байсан юм. 

	Эр: 

	Туртл миний амьд ертөнцтэй харилцах бодит гүүр минь байсан юм. Амьдрал байсан юм. 

	Өнөөх Эр: 

	Тэр хайр, халамж, нинжин сэтгэл, хариуцлага минь байсан. Түүнийг өлсгөхгүй байлгах, цаг тухайд нь хоолыг нь бэлдэх, асарч хамгаалах, арчлах ямар сайхан байсан гээч, жинхэнэ амьд харилцаа байсан юм. 

	Эр: 

	Харин одоо бид түүнд юугаар ч тусалж чадахгүй боллоо. Хамгийн эмгэнэлтэй нь би өөрөө амьд ертөнцөө хөнөөчихлөө. Тэр минь өвчнөөр ч юм уу, ямар нэг ослоор өөд болсон бол илүү тайван байх сан. 

	Өнөөх Эр: 

	Тэр миний хувьд өнө мөнхийн бэлгэдэл байсан юм. Тэр 150 насалж, надаас хэд дахин урт удаан энэ амьгүй ертөнц дээрх цор ганц амьд биет болж хоцрох байсан юм сан. 150 ч биш, бүүр 300 наслах байсан юм. 

	Эр: 

	Даанч түүнийг минь үхэл аваад явчихлаа. 

	Өнөөх Эр: 

	Одоо надад хэн ч үлдсэнгүй. Намайг ойлгодог, намайг хайрладаг, намайг тайтгаруулдаг хэн ч үлдсэнгүй. 

	Эр: 

	Ахиад л би цор ганцаархнаа үлдлээ. Ахиад л ганцаараа. Түүнийг би надад үхэн үхтэл минь хань болно гэдэгт ямар их итгэж байсан гээч? Даанч ямар хямдхан үхлээр үхдэг юм бэ?

	Өнөөх Эр: 

	Ахиад л бид өнчирлөө. Бидний хажууд хэн ч үлдсэнгүй. 

	Эр: 

	Түүнийг харах тусам сэтгэл эмтрээд байна. Нэгэнт амьгүй болсон цогцсоор яах юм бэ? Түүнийг цонхоор шидчихье. Өөрсдийнхөө амьдралаас ангижруулъя. 

	Өнөөх Эр: 

	Гэхдээ илүү хүндэтгэлтэйгээр нутаглуулсан бол..?

	Эр: 

	Яах юм, түүнд хэрэггүй шүү дээ. Үхээд тэр аль хэдийн 6 хоночихсон, 5 ч юм уу? Тэгэхээр түүний гэмгүй биеийг ингэж удаан тамлаад яах юм. Цонхоор шидье. 

	Өнөөх Эр: 

	Цонхоор шидчихвэл Туртлын биеийг нохойнууд идчихнэ шүү дээ. Яст мэлхийн мах их амттай гэсэн. Түүнийгээ золбин амьтдын хүнс болгохыг хүсэхгүй байна. 

	Эр: 

	Тэгээд бунхалж хадгалах гээ юу?

	Өнөөх Эр: 

	Үгүй л дээ. 

	Эр: 

	Тэгвэл 00-ын суултуур луу урсгачихъя. Сэлж явсаар лусын оронд хүрэх ч юм бил үү? (Яст мэлхийг авч явна. 00-ын ус дуугарах чимээ удаан гарна)

	Өнөөх Эр: 

	Ахиж олгойдож гарч ирэхгүй болтол нь живүүлчихлээ. Хайртай бүхнээ өөрөө хөнөөх, өөрөө эцсийн замд нь үдэх ямар хэцүү юм бэ?

	Эр: 

	Одоо надад хэн ч үлдсэнгүй (газар хөлөө жийн сууж, толгой гудайна)

	Өнөөх Эр: 

	Ахиад л биднийг бас нэг ертөнц орхиж явлаа. 

	Эр: 

	Одоо надад хэн ч үлдсэнгүй. 

	Өнөөх Эр: 

	Хэн ч үлдээгүй биш шүү дээ. Би, би байна шүү дээ. Чамд би байна. Дэргэд чинь би байна. 

	Эр: 

	Тийм ээ, чи миний дэргэд байгаа нь ямар их аз вэ? Бүгд надаас холдсон ч, чи хэзээ ч намайг хаядаггүй. 

	Өнөөх Эр: 

	Чи ганцаараа биш. Би хэзээ ч чамайг орхихгүй. Цор ганц амьд ертөнц, дотнын найз чинь... 

	Эр: 

	Тийм ээ, надад чи байна шүү дээ. Би миний хамгийн дотны найз. Би баярласандаа сэтгэл хөдлөөд уйлах нь... 

	Өнөөх Эр: 

	Тэвэрье, найз минь, намайг налаад уйл. Тайвшир (өөрөө өөрийгөө тэвэрнэ)

	 


2-р үзэгдэл (Инээдмийн)

	Өнөөх эр дотоожноос өөр хувцасгүй гарч ирнэ. 

	Эр: 

	Сармагчин бид хоёр л

	Сааж чадна. 

	Сайхан хүүхний зураг

	Сармагчинд байхгүй ч

	Гавал байна

	Гар байна

	Ганцаардал байна

	Галзуу дур байна

	Сармагчин бид хоёр л

	Сааж чадна

	Сармагчинд

	Сармагчны

	Сүрэг байвч

	Саах хэрэг гарна

	Сармагчин бид хоёр л

	Сааж чадна

	(Эр шүлгийг уншихдаа эротик хөдөлгөөнүүд хийнэ. 

	Мастурбаци хийж буй мэт хөдөлгөөн хийнэ)

	Өнөөх Эр: 

	Сайхан шүү сайхан. Сааж чаддаг байх сайхан. Төсөөлөлтэй байх сайхан. 

	Эр: 

	Ясан эрхтэнтэй байсан бол яах байсан бол доо?

	Өнөөх Эр: 

	Лав л ийм жаргалтай байхгүй байсан байх. 

	Эр: 

	Ингэхэд бид хэдэн хүүхэнтэй энгэр зөрүүлсэн юм бэ?

	Өнөөх эр залхсан янзтай гараа савчин: Мэдэхгүй тоогоо алдсан даа. Хэн л оддыг тоолж барлаа даа. 

	Эр: 

	Тоолох гээд үзье л дээ баримжаа авъя. Хүн амьтанд сайрхаж байя. 

	Өнөөх Эр: 

	За байз... Тера Патрик, Мариа Озова, Ирена Шейк, Виагра хамтлагийнхан, Викториас секретийн сахиусан тэнгэрүүд бүгд... Тэгээд Памела Андерсон... 

	Эр: 

	Памела Андерсон... Тэр эмээг энд дурдаад?

	Өнөөх Эр: 

	Тэр үед дажгүй л хүүхэн байсан ш дээ. Усанд сэлээд л... би хүүхдээрээ байж, харин тэр ид халуухнаараа... 

	Эр: 

	Тийм дээ, тийм. 

	Өнөөх Эр: 

	Бид ч хүүхний тэнгэртэй эрс шүү. Тэгэлгүй дээ. Бүгд л унаж тусдаг. 

	Эр: 

	Унаж тусах нь ч хаашаа юм, хэн ч надад үгүй гэдэггүй. Болохгүй бол шууд л дараад авна (Эмэгтэй хүнийг хүчээр эзэмдэж буй мэт этюд хийнэ)

	Өнөөх Эр: 

	Үгүй, ингэж бүх бие биеийнхээ хүчийг гаргах шаардлагагүй. Ердөө л эхлээд Моника Беллучиг төсөөлөөд, дараа нь ингээд л боллоо (гар хангалга хийж буй мэт хөдөлгөөн хийнэ)

	Эр: 

	барагцаагаар 250-аад хүүхэн байх шүү. 

	Өнөөх Эр: 

	Түүнээс их гэдэгт мөрийцөхөд ч бэлэн байна. 

	Эр: 

	Тийм дээ, нөгөө сайтын хүүхнүүд... 

	Өнөөх Эр: 

	Дэмий дуртгал чалчиж ханалаа. Өөрсдийгөө бэлдэцгээе. Өнөөдөр чухал өдөр шүү дээ. 

	Эр: 

	Тийм ээ цаг бүр талийж өгч. Хувцаслацгаая (Тайзнаас гарч цааш орно)

	(Харанхуйлал (пауз)

	(Эргэн гарч ирэхдээ ёслолын хар фрак хослол, улаан эрвээхtй зангиа зүүсэн гарч ирнэ)

	Эр бусдад зарлах мэт: 

	Өнөөдөр миний амьдралын хамгийн мартагдашгүй өдөр. 

	Өнөөх Эр: 

	Миний хуримын өдөр. 

	Эр: 

	Тийм ээ, би гэрлэж байна. 

	Өнөөх Эр: 

	Завхай зайдан амьдрал минь баяртай. 

	Эр: 

	Ямар бүдүүлэг муухай хэлдэг юм бэ?

	Өнөөх Эр: 

	Эрх чөлөөт сексийн амьдрал минь баяртай. 

	Эр: 

	Одоо тэр энд ирнэ. Нэг л ороод ирчихвэл юуг ч буцаах боломжгүй шүү дээ. Үнэнч байхаа андгайлж байна уу?

	Өнөөх эр хуримын ёслол дээр буй мэт төсөөлөн царай төрхөө төв болгон тангаргийн үгийг хэлнэ (гэрлэх ёслолын ая явна)

	Өнөөх эр судар дээр гар тавьсан мэтээр хий агаар дээр гараа тавьж: 

	Нэг эхнэрийн нөхөр, нэг нөхрийн эхнэр, баян ч бай, ядуу ч бай, жаргалтай өдрүүдэд ч, өвчтэй зовлонтой үед ч, үхэл биднийг салгах хүртэл үүрд хамт байхаа тангараглаж байна. 

	Эр тангаргийн үгсийг давтан хэлнэ. 

	Эр: 

	Чи түүний нөхөр болохыг зөвшөөрч байна уу?

	Өнөөх Эр: 

	Тийм ээ, зөвшөөрч байна. 

	Эр: 

	Тэгвэл энэ ариун хуримыг, энэ гэр бүлийг адислахыг эсэргүүцэж буй хүн байна уу? Байвал олны өмнө хэлэхгүй юу? Хэрэв үгүй бол үүрд чимээгүй явахыг сануулъя. 

	(хэсэг хугацаанд хүлээх мэт нам гүм ноёлно)

	Эр чангаар: 

	Би эсэргүүцэж байна. Би эсэргүүцэж байна. 

	Өнөөх Эр: 

	Чи чинь бүхнийг баллахыг хүс ээ юу? Дуугай бол. Наад үгээ буцааж ав. 

	Эр: 

	Үгүй, эсэргүүцэж байна. Чи унтлагын өрөөнд орон дээр минь байгаа Меганыг яах болж байна аа?

	Өнөөх Эр: 

	Нээрэн тийм. Гэхдээ чи хамаг сайхан төсөөллийг минь нурааж орхилоо. Меган та хоёр. Би түүнээс бүр уйдчихаад байсан юм. Үнэндээ салахын түүс болж байна. Би түүнийг хаяж буйгаа зөндөө хэлсэн. Харин тэр ойлгохгүй уйлаад л... Бүр эхнэрт чинь мэдэгдэхгүй харилцаатай байя гэснийг яана. Сүүлдээ намайг ятгаж дөнгөхгүйгээ ойлгоод хуримын өдөр хүртэл чинь хамт байхыг зөвшөөрөөч гэж гуйсан гээч? Эмэгтэй хүмүүс нэг ухаангүй дурлахаараа үнэхээр тэнэг болох юм аа. 

	Эр: 

	Одоо түүнд эвтэйхэн хэлж юу гэж тохиролцсоноо ойлгуулаад болохгүй бол хүчээр чирч гаргах болж. Үгүй бол тэр гэрлэлтийг минь баллаж орхих нь. 

	Өнөөх Эр: 

	Тийм шүү, чиний зөв. Түүнийг хувцаслаж амжаагүй байсан ч хамаагүй, хувцас хунар бүх юмтай нь хамт хөөж явуулъя. 

	(Тайзны ар луу орон буцаж гарч ирэхдээ нүцгэн хүүхний том ханын зургийг гартаа хуйлан барьсан байна. Хуйлж барьсан учир үзэгчдэд юуны зураг болох нь тодорхойгүй байна)

	Эр: 

	Чи тэрнээс залхсан байж болно. Түүнийг харахаар чиний сэрэл огт хөдлөхөө больсон байж болно. Гэхдээ нэгэн цагт тэр чамтай хөнжлийн жаргал хамт эдэлж байсан бүсгүй шүү дээ. Эцсийн эцэст тэр эмэгтэй хүн. Түүнд ийм хатуу, дээрэнгүй хандаж болохгүй байсан юм. 

	Өнөөх Эр: 

	Өөр арга байгаагүйг чи өөрөө ч харсан

	Эр: 

	Гэхдээ эвтэйхэн зөөлөн хандаж болох л байсан. Чи түнийг нэг гаргүй болгочихоо шүү дээ. Чи түүний эцсийн эр хүн биш шүү дээ. Чи түүнийг хаялаа ч, өөр эр түүнийг олох л болно. 

	(Өнөөх эр хуйлсан ханын зургийг дэлгэхэд баруун гар хэсгээрээ урагдсан нүцгэн хүүхэн байна)

	Өнөөх эр тоомжиргүйгээр: 

	Хэрэв хэн нэгэнд хэрэг болбол өөрөө л гарыг нь янзална биз. Би лав салж амрах минь. Муу нойтон хамуу. 

	Эр: 

	Нойтон хамуу гэнэ шүү. Чи л үргэлж харин түүнийг норгодог байсан байх шүү. 

	Эцсийн удаа нэг үнсье. (Нүцгэн хүүхний уруул дээр үнсэнэ)

	Өнөөх эр шийдэмгийгээр: 

	Одоо нялуурч ханалаа. (Хуйлж аваад гаргаж хаяна)

	Эр эргэн өрөөн орж ирээд: 

	Ингээд бидний амьдралаас бас нэг бүсгүй байхгүй боллоо. 

	Өнөөх эр гараа гөвөнгөө: Тэглээ. Сураагүй юм биш. Гэхдээ тэр бидний хананд хамгийн их удлаа. 

	Эр: 

	Меган ч яах вэ, ингээд ул мөргүй болдог байж. Сүйт бүсгүй маань ч хар авахгүй. Харин тэднийг чи яая гэж бодож байна. 

	Өнөөх Эр: 

	Харин л дээ? Сална гэдэг хайран л байна. 

	Эр: 

	Салахгүй хадгалж үлдэнэ гэж үү дээ? Бараг бидэнд том хайрцаг дүүрэн, хуурцаг, CD байгаа шүү дээ. 

	Өнөөх Эр: 

	Заавал хаях хэрэггүй ч юм бил үү? Тэр ч бас ийм кинонд дуртай бол яах гэж? Миний он удаан жил хуримтлуулсан цуглуулгыг хүндлэх ч юм бил үү?

	Эр: 

	Үгүй, тэр хэзээ ч өмнө том цаасан хайрцаг дүүрэн порно киноны цуглуулгатай эртэй учирч байгаагүй байх. 

	Өнөөх Эр: 

	Тийм шүү, тэр цуглуулгыг минь хараад балмагдаж орхих байх. Тэгээд гэрлэлт маань нэгмөсөн төгсгөл болох эрсдэлтэй юм байна. 

	Эр: 

	Тийм ээ, чи одоо л зөв ярьж байна. Нэгэнт л амьдралаа өөрөөр эхлэх гэж байгаа бол өмнөх амьдралын ул мөрөө бүгдийг нь үгүй хийх хэрэгтэй. Жаргахын тулд эхлээд өвдөлт мэдрэх хэрэгтэй шүү дээ. 

	Өнөөх Эр: 

	Гэхдээ эхний ээлжид хаяад яах юм, зүгээр л тагтан дээр гаргаад тавьчихъя. Үүдэнд гаргаж хаявал тэрнээс илүү эрсдэл учирна шүү дээ. Бид чинь гэрээс гарах цээртэй улс. 

	Эр: 

	Ингэхэд цаг хэд болж байна аа?

	Өнөөх Эр: 

	10:10

	Эр: 

	Юу вэ? Морин цагт орж ирнэ шүү дээ. Юу юугүй тулаад ирчихлээ. 

	Өнөөх Эр: 

	Сандраад байх юу байгаа юм бэ? Би бэлэн, чи бэлэн, бид бэлэн, хослол янзын зохисныг, баярын ширээ бэлэн, гэр орон цэвэр. Өөр юу дутуу орхи лоо?

	Эр: 

	Би бэлэн, чи бэлэн, бид бэлэн, хослол янзын, баярын ширээ бэлэн, гэр орон цэвэр, Меганыг зайлуулсан... Өө хайрцагтай кинонууд! (Цааш орж хайрцагтай киногоо далдруулахаар явна. Эргэн гарч ирнэ)

	Өнөөх Эр: 

	Одоо бүх зүйл жин тан. Сүйт бүсгүйгээ хүлээсэн гэм зэмгүй ариун зандан эрийн гэр орон шиг л боллоо. 

	Эр: 

	Гэхдээ чи үнэхээр итгэлтэй байна уу?

	Өнөөх Эр: 

	Юунд?

	Эр: 

	Энэ гэрлэлтийг үнэхээр хүсэж байна уу? Хамт амьдарч чадна гэдэгтээ итгэлтэй байна уу?

	Өнөөх Эр: 

	Үнэндээ энэ гэрлэлт намайг хүчиндэж байна. 

	Эр: 

	Тийм шүү, миний сэтгэл зүрхийг хүчирхийлж байна. 

	Өнөөх Эр: 

	Миний эрх чөлөөт байдал руу халдан түрэмгийлж байна шүү дээ?

	Эр: 

	Урьдын адил эрх чөлөөтэй амьдарч чадахаа болино гээд бод доо?

	Өнөөх Эр: 

	Амьдралын дадсан бүх хэмнэл өөрчлөгдөнө. 

	Эр: 

	Адаглаад л би гэр орон дотроо нүцгэн байхыг илүүд хүсдэг. Нүцгэн байх нь эрх чөлөөтэй, тааваараа байгаагийн нэг илэрхийлэл болдог. Гол нь би гэртээ өмд өмсөж сураагүй. 

	Өнөөх Эр: 

	Өмд гэснээс эцэг биднийг юу гэдэг байлаа?Битгий миний гэр оронд нүцгэн яв гээд л... Энэ чиний дотоожтойгоо тэнэдэг ширэнгэ чинь биш шүү Маугли минь гээд л... 

	Эр: 

	Ингэж нэг тусдаа амьдарч эрх дураараа амьдарч, дураараа нүцгэн явъя гэтэл... 

	Өнөөх Эр: 

	Гэтэл юу гэж?

	Эр: 

	Гэтэл энэ гэрлэлт бүхнийг баллаж байна. 

	Өнөөх Эр: 

	Чи нүцгэн байхыг хүс ээ юу?

	Эр: 

	Тийм ээ, гэр орондоо эрх дураараа нүцгэн явахыг хүсэж байна. 

	Өнөөх Эр: 

	Тэр иртэл ахиад гучин минут байна шүү дээ. Энэ хугацаанд нүцгэн байя чи хүсээд байвал... (улаан эрвээхэй зангиа, дотоожноос бусдыг тайлна)

	Эр: 

	Хэсэг хугацаанд ч гэсэн эрх чөлөөг мэдэрье. 

	Өнөөх Эр: 

	Гэхдээ түрхэн зуурынх... 

	Эр: 

	Ингэхэд бид маш том зүйлээ алдаж байна. маш чухал зүйлээ гэрлэлтээр сольж байна. 

	Өнөөх Эр: 

	Тийм ээ, юу дутсан гэж? Чи надтай хоёулхнаа байхаас уйдаа юу?

	Эр: 

	Үгүй ээ, би хэзээ ч чамаас уйдаж байгаагүй. Чамтай байх үргэлж л хөгжилтэй байсаар ирсэн. 

	Өнөөх Эр: 

	Тийм ээ, бид эрх чөлөөтэй байсан. Уумаар санагдсан үедээ ууж. Гэхдээ бүр мал болтлоо! Өглөө нь шартаж, гоймон идэж, үд болтол унтацгааж, хүссэн үедээ сэрж, зөв зохисгүй хооллоцгоож, хүссэнээрээ порно үзэж, хүүхнүүдийг гөлөрч. Мөнгийг зөвхөн өөртөө үрж... 

	Эр: 

	Гол нь хэнээс хамааралгүй амьдарч байж. Зөвхөн өөрийнхөө төлөө амьдарч байж шүү дээ. 

	Өнөөх Эр: 

	Эргээд бодоход маш аз жаргалтай амьдарч байж. 

	Эр: 

	Бид өөрсдөө л энэ аз жаргалаас татгалзлаа. 

	Өнөөх Эр: 

	Чи л амьдралын хэв маягаа өөрчлөхийг хүссэн. Хэн нэгний хайр халамжийг хүс ээ биз дээ? Бас хэн нэгнийг хайрлахыг..?

	Эр: 

	Одоо бодоход өөрийгөө хайрлах хайраа үгүй хийх гэж байж. Тийм ээ, өөрөө өөрийгөө хайрлахыг... Тэр энд хамт амьдарч эхлэхэд би түүнийг л хайрлах болно. Түүнд тав тухтай байлгахын тулд, чиний дуртай буйданг ч сольж магадгүй. Түүний хүслийг сонсож, харин чамайг сонсохоо больж магадгүй шүү дээ. 

	Өнөөх Эр: 

	Надад биш түүнд чи бүхнийг зориулж эхэлнэ. Миний хэрэглээ хумигдаж, дуртай зүйлсээ ч идэж чадахаа болино байх. 

	Эр: 

	Тэгвэл энэ гэрлэлт бидний хүссэн зүйл биш байна шүү дээ. 

	Өнөөх Эр: 

	Тийм ээ, гэрлэлт гэдэг ийм яршигтай учраас л эрчүүд хямарч, таргалж гүзээ суудаг байх. Олон эрчүүд ирээдүйг аз жаргалтайгаар төсөөлөөд л эрх чөлөөт амьдралаа булшилдаг байх нь... 

	Эр: 

	Гэхдээ бид гэрлэх гэж яараагүй шүү дээ. 30 жил ганцаараа амьдарлаа. Ганцаараа амьдрахыг бас ч гэж үзлээ шүү дээ. 

	Өнөөх Эр: 

	Гэхдээ бид мэдсээр байж аз жаргалтай амьдралдаа цэг тавьж байна. 

	Эр: 

	Гэхдээ тэр бол бусад эмэгтэйчүүдтэй адилгүй хүн. Хэзээ ч чамд уурлахгүй, хэзээ ч чамайг хардахгүй, хэзээ ч чамаас элдэв үнэт эдлэл, хувцас хунар нэхэхгүй, хэзээ ч чам руу юм авч чулуудахгүй, хэзээ ч бусад эхнэрүүд шиг хийлсэн бөмбөг болохгүй, хэзээ ч секс хийсэн дургүйцэхгүй, будаггүй нүүртэй харагдахгүй үргэлжид үзэсгэлэнтэй. 

	Өнөөх Эр: 

	Тийм ээ, чиний зөв. Тэр бол 100% төгс эхнэр. Гэхдээ л хэн нэгэн биднийг өдөр ч, шөнө ч унтахгүй харсаар байна гэж бод доо. Үйлдэл бүрийг минь. Би зурган дээрх хүний нүднээс ч далдирдаг хүн. Гэтэл тэр үргэлж бидэнтэй хамт байна. Ийм тохиолдолд чи түүний дэргэд биеэ барихгүй байж чадна гэж үү дээ?

	Эр: 

	Түүнийг өөрсдийн амьдралын хэв маягт уусгавал яасан юм бэ?

	Өнөөх Эр: 

	Тэр дөнгөж төрсөн хүүхэд биш шүү дээ. Дөнгөж төрсөн хүүхэд ч өөрийн ЭГО-ний 60 хувийг бүрдүүлээд төрдөг. Нас биед гүйцсэн эмэгтэй хүн, магадгүй онгон байлаа ч гэсэн, хэзээ ч амьдралын дадсан хэв маяг, зан араншнаа өөрчилдөггүй. 

	Эр: 

	Хэн чамд тэгж хэлээ вэ?

	Өнөөх Эр: 

	Би, би тэгж баталж байна. 

	Эр: 

	Бодитоор асуудлыг авч үзье. Жишээ нь би “00”-ын өрөөнд их удаан суудаг. Хэдэн цагаар ч хамаагүй ном уншаад суучихдаг. Тэр энэ хооронд уйдна шүү дээ. Ганцаардана. Бас би шөнийн 3 хүртэл огт унтдаггүй. Тэр намайг унтах хүртэл хөнжилдөө ганцаараа байх болно. Өдөр бүр надтай цуг унтахаар хажууд хамт компьютерын дэргэж сууна гэвэл түүнд яршигтай байх болно. Би бас баруун гараасаа салж чадна гэдэгтээ итгэлгүй байна. Нэг өдөр гартайгаа яаж байхад тэр харчихвал зүрх сэтгэл нь шархлах болно. “Ер нь бид өөрсдийгөө ганцаардлаас гаргах гээд гэмгүй нэгнийг ганцаардуулах вий дээ”

	Өнөөх Эр: 

	Тийм ээ, үргэлж чиний зөв байдаг. Эцсийн эцэст би өөрөө өөртөө л хайртай. Өөрийгөө л хайрласандаа гэрлэлтийг хүсэж. 

	Эр: 

	Гэхдээ бид гэрлэлт гэдэг гоё нэртэй шоронг өөрсдөдөө худалдаж авах гэж байж. Хүн хайртай хүнтэйгээ л гэрлэх хэрэгтэй. 

	Өнөөх Эр: 

	Тийм ээ, тэгвэл энэ гэрлэлтийг цуцалъя. 

	Эр: 

	Яаж тэр вэ? Одоо тэр хэзээ мөдгүй ирнэ. 

	Өнөөх Эр: 

	Хаалгаа тайлахгүй байхад л боллоо?

	Эр: 

	Хүргэлтийн ажилчид бухимдах байх даа?

	Өнөөх Эр: 

	Тэд бухимдаад яадаг юм. Хөлс мөнгийг төлчихсөнөөс хойш. Данс руу нэмээд хэдэн төгрөг өгчихөд л боллоо. 

	Эр: 

	Уг нь эхнэрт их мөнгө зарлагадсан юм сан. Эцгээс ирдэг тэтгэмжийг бүтэн жил хямгадаж байж олсон мөнгө юм сан. Бүр захиж авчруулсан биз дээ? Бүр биеийнх нь хэмжээг хүртэл захиалгаар хийлгэчхээд... 

	Өнөөх Эр: 

	Түүнээс их мөнгийг бид алдах байсан... нэгэнт шийдсэн. 

	(Хонх дуугарна) 

	Эр: 

	Яг морин цагт?

	Өнөөх Эр: 

	Хаалга руу очихгүй байсан нь дээр. 

	Хэсэг азнаад ахин хонх дуугарна. 

	Эр: 

	Тэд хаалга онгойтол хүлээхээр шийдсэн бололтой

	Өнөөх Эр: 

	Очиж хэлэхээс... би амьд хүнтэй ярилцахгүй байхыг уг нь ямар их хүсэж байна гээч даан ч... (хаалга зүглэн явна. Тэгээд сонсогдохуйц чангаар)

	Бид наад хүүхнийг чинь авахаа болилоо. Секс шопд нь буцаагаад хүргээд өг. Мөнгийг нь нэгэнт төлчихсөн. Гэхдээ бид төлбөрөө буцааж авахгүй учраас танайд ашигтай шүү дээ. Хүргэлтийн зардлыг нэмж өгөх болно оо, гэхдээ дансаар! Хариу хэлэх хэрэггүй ээ, би ярихыг хүсэхгүй байна. (Буцаж тайзны голд хүрч ирнэ). 

	Өнөөх Эр: 

	Ингээд л бүх зүйл боллоо. 

	Эр: 

	Ядаж царайг нь ганц удаа ч болов харахгүй байсан гэж үү?

	Өнөөх Эр: 

	Зургаас зөндөө л харсан биз дээ?

	Эр: 

	Бодитоор нь харахыг хүсэж байсан юм сан. Яг захилгын дагуу урласан эсэхийг нь шалгах байсан юм. 

	Өнөөх Эр: 

	Туйлын гоо сайхан гэдэг үргэлжид л занга байсаар ирсэн. Бид түүнийг нэг л харсан бол үлдээхээр шийдэх байсан. Тэгээд өөрийгөө хайрлах хайраа үгүй хийх байсан. 

	Эр: 

	Тийм ээ, чи яг эр хүн шиг зан гаргалаа. 

	Өнөөх Эр: 

	Түүнийг бид алдаж байгаа ч, жинхэнэ насан туршийн ханиа олсон гэж бодож байна. 

	Эр: 

	Тийм ээ, энэ олон жилийн туршид чи минь дэргэд байж шүү дээ. 

	Өнөөх Эр: 

	Хэзээ ч надаас урвахгүй жинхэнэ хайр. Би ямар харалган байсан юм бэ? Чамайгаа яг хиймэл резин хүүхнээр солих гэж байсан байна шүү дээ. 

	Эр: 

	Одоо би чамд өөрийгөө бүхлээр нь өгөхөд бэлэн байна. 

	Өнөөх Эр: 

	Надтай гэрлэхийг зөвшөөрч байна уу?

	Эр: 

	Тийм ээ, зөвшөөрч байна. 

	Өнөөх Эр: 

	Өнөөдөр миний амьдралын хамгийн аз жаргалтай өдөр. 

	Эр: 

	Тийм ээ, бидний хуримын өдөр. (Өөрөө өөрийгөө янаг халуунаар тэвэрнэ). 

	Өнөөх Эр: 

	Хуримдаа бэлдэцгээе, хувцсаа өмсөцгөөе. 

	Эр: 

	Тийм ээ, би хамгийн үзэсгэлэнтэй нь байх болно. 

	Өнөөх Эр: 

	Би чамд хайртай. 

	(Газар тайлж хаясан фрак хослолоо аван цааш орно).

	 


3-р үзэгдэл (Сэтгэхүйн)

	(Өнөөх 30 гаран насны залуу эр ширээ тулан сууж байна)

	Залуу:

	Ганцаардал магадгүй гар юм... 

	Ямагт харанхуйг магтан дуулагч

	Яруу найрагч үзгийг чинь

	Хаанаас ч юм алдалгүй түшдэг

	Хар хүчний дуу хоолой юм. 

	Ганцаардана гэдэг эцэстээ

	Гарын чинь алганд үйрэгдээд ахуйгаас чөлөөлөгдөх 

	Гандсан улаан навчны агаарт хийсэхдээ

	Тэндээ үүрд замхарсан

	Ертөнцийн гунигт аялгуу юм. 

	Тэр залуу: 

	Хэний шүлэг вэ?

	Залуу: 

	Хэн ч мэдэхгүй яруу найрагчийн хэний ч мэддэггүй шүлэг. 

	Тэр Залуу: 

	Ммм, тэгээд л ганцаардлын тухай бичиж... 

	Залуу: 

	Би ч, чи ч яруу найрагчийн дэргэд байгаагүй болохоор юу бодож бичсэнийг нь мэдэхгүй. Тиймээс битгий таамагла. Хэдэн ч өдрийг чи марагнаж, дэмий өнгөрөөж, алж үгүй хийж болно. Гэхдээ энэ өглөөг, өнөөдрийг л биш шүү. Өнөөдрийг минь битгий л баллаж орхиорой доо, за? 

	Тэр Залуу: 

	Яагаад?

	Залуу: 

	Өнөөдөр бол бидний амьдралын хамгийн чухал өдөр. 

	(Азналт)

	(Тайзны ар луу орно. Эргэн гарч ирэхдээ зурагт тэврэн гарч ирнэ)

	Залуу шийдэмгий өнгөөр: 

	Одоо энэ бидэнд ахиж хэрэггүй. 

	Тэр Залуу: 

	Уг нь хөл бөмбөг үзэж байх зугаатай байсан юм сан. 

	Залуу: 

	Зугаа цэнгэл бол түрхэн зуурын мэдрэмж. Тэглээ ч дан ганц зурагт биднийг хөл бөмбөгтэй холбож чадахгүй. Зурагт хөл бөмбөг яав ч биш. Яг “гоол” орох торгон мөчид тог тасарчихвал энэ зурагт байлаа гээд ямар ч хэрэггүй. 

	Тэр Залуу: 

	Тийм ээ, энэний хэрэггүй юм байна. 

	Залуу: 

	Гол нь энэ биднийг амьдралтай ямар нэг сэжмээр уяад байна. Холбоод байна. Хэдийгээр спорт ч гэсэн спортын талбар дахь тамирчид нь хүн учраас биднийг амьдралтай холбоод байна. Харин бидний зорилго бол амьдралаас ангижрах!

	Тэр Залуу: 

	Тийм шүү, би өөртөө зарцуулж байх хайран цагаа хөл бөмбөг үзэхэд зарцуулж, өөрийнхөө тухай эргэцүүлэх цагаа манай баг яах бол? түрүүлэх болов уу? Дараагийн шатанд ямар багтай таарах вэ гэсэн элдэв бодлоор булж орхидог. 

	Залуу: 

	Хараал идсэн хөл бөмбөгт үүрд баяртай гэж хэлэх цаг ирж. Одоогоос эхлээд хэн чинь дэлхийн аварга болно, Хэн чинь алтан шаахайн эзэн болно, хэн чинь аварга авалгүй зодог тайлна, хэн чинь улаан хуудас авч талбайгаас хөөгдөнө надад падгүй боллоо. 

	Тэр Залуу: 

	Юм гэдэг их амархан юм гээч салж чадахгүй мэт, үүнгүй л бол амьдралын маань нэг салшгүй хэсэг үгүй болчих юм шиг санагддаг байсан ердөө энэ мууг гаргаад хаяхад л болох байж. Хурдхан шиг гаргаж чулуудах минь. 

	Залуу: 

	Үүнээс болж тэр олон нойргүй шөнүүдийг өнгөрөөснөө, үүнээс болж гуньж гутарч, баярлаж явснаа бодохоор дургүй хүрч байна. (зурагтаа тэврэн тайзны ар луу орно. Юм хагарч эвдэрч буй чимээ)

	Тэр Залуу: 

	Нэгэнт зурагтаа эвдэлсэн юм чинь энэний ч хэрэг алга. (кабелийн утас чирч гаргаж ирнэ)

	Залуу: 

	Толгой эргүүлэм олон сувгууд, олон өнгийн ертөнцүүд, олон янзын мэдээллээр тархи угаагч муу усны хоолой. Таслаад хаячихъя, байз. Хайчаа яалаа даа?

	Тэр Залуу: 

	Унтлагын өрөөний шүүгээн дээр... (цааш орж хайч авч ирэн кабелийн утсыг тасална)

	Тэр Залуу: 

	Ингээд болсон уу?

	Залуу: 

	Үгүй ээ, одоо хамгийн чухлыг нь үгүй хийх цаг болж. 

	(Азналт)

	Тэр Залуу: 

	Чи шийдсэн биз?

	Залуу: 

	Шийдсээн. Угаас өөр сонголт үлдсэнгүй. 

	Тэр хоёр нүүртэн бидний агаараар дэндүү удаан амьдарлаа. 

	Тэр Залуу: 

	Тэгвэл энэ гүйцэтгэлээ “Ноён Х”-ыг шүүх ажиллагаа гэж нэрлэе. 

	Залуу: 

	Нэр оноох сүртэй ажиллагаа энээ тэрээ гэж нэрлэхдээ гол биш шүү дээ. Гол нь түүнийг хороож чадах зориг гаргавал л болох нь тэр. 

	(Харанхуйлал. Эргэн гэрэл асахад Залуу гартаа зөөврийн компьютер барьсан байна)

	Залуу мөрдөн байцаалт авч буй өнгөөр: 

	Байцаалтаа эхэлье. 

	Тэр залуу толгой дохино. 

	Залуу: 

	“Ноён Х” гэж хэн бэ? Та таних уу? (байцаалтыг өнөөх зөөврийн компьютертоо нэг бүрчлэн шивнэ)

	Тэр залуу мэдүүлэг өгч буй янзтай: 

	Тэр нэр шигээ нууцлаг хүн. Тийм ээ, би танина. 

	Залуу: 

	Таны хэн болох?

	Тэр залуу түгдчин: 

	Яг миний төрөл садан, ах дүү гээд хэлчихэд хаашаа ч юм. Их ойрын хүн л дээ?

	Залуу: 

	Ноён Х ямар ажил эрхэлдгийг та мэдэх үү? Нэр алдарт хүрсэн нууцыг нь мэдэх үү?

	Тэр Залуу: 

	Мэднэ ээ мэднэ. Мэдэлгүй яах вэ. Тэр бол Твиттэр жиргээчин, маш олон дагагчтай. Түүний үг их нөлөөтэй. Бас тэр хэдэн зуун мянган хандалттай, тэрслүү нийтлэлүүд бүхий блогийн админ. 

	Залуу: 

	Тэр бодит хүн үү?

	Тэр залуу эргэлзэнгүй: 

	За байз... ер нь бол тийм бодит хүн. Гэхдээ тэр илүү цахим онлайн ертөнцийн хүн гэвэл илүү тохирох байх. 

	Залуу: 

	Тэр бодит амьдрал дээрээ хэн бэ? Түүний зураг өөрийнх нь жинхэнэ зураг, бас нэр мөн үү?

	Тэр Залуу: 

	Тэр бодит амьдрал дээр үнэндээ тийм сүрхий хүн биш ээ. Гэхдээ түүнийг ингэж хэлж байгаадаа түүнийг дорд үзэж буй мэт санагдаж байна. Би сая хэлсэн дээ, тэр цахим ертөнцийн л хүн. 

	Залуу: 

	Түүнд хэр их найз нөхөд бий вэ?

	Тэр Залуу: 

	Их ээ их, маш олон найзтай. Тэр ер нь уйддаггүй. Зарим найзууд нь түүний үзэл бодол, нийтлэлүүдийг нь дэмжиж, данс руу нь мөнгө явуулдаг гээч?

	Залуу: 

	Тэдгээр найзуудтайгаа уулзаж учирч, хуйвалдаан зохиож сүлбэлдэж байхыг нь та гэрчийн хувьд харж байв уу?

	Тэр Залуу: 

	Үгүй дээ, түүний найзууд бол зөвхөн цахим ертөнцийн л найзууд. Тэр хэнийх нь ч царайг бодитоор харж, нүүр тулж уулзаж байгаагүй. Танд л гэж хэлэхэд тэр бодит амьдрал дээр их зожиг хүн. 

	Залуу: 

	Харин гэр бүлийн тухайд? Гэр бүлийн гишүүдийг нь та мэдэх үү?

	Тэр Залуу: 

	Тэр гэрлэсэн. Гэхдээ нэг сонин баримт (таны мөрдлөгийн ажилд тус нэмэр ямар нэг сэжүүр болж магадгүй гэсэн үүднээс) хэлэхэд тэр нэг бүсгүйтэй сүй тавьсан байснаа хуримынхаа өдөр сүйт бүсгүйгээ ч харалгүй гэнэт л хуримаа цуцалчихсан гэсэн. Тэгээд тэр өдрөө харин өөр хүнтэй гэрлэчихсэн. Та цочирдож магадгүй, тэр ижил хүйстэнтэйгээ гэрлэсэн. Одоо түүнтэйгээ хамт амьдардаг. 

	Залуу: 

	Бид бараг л түүнийг хэн болохыг илрүүлчхээд байна. Тэр энэ хүн мөн үү? Хэлэхэд хэцүү байвал зүгээр л толгой дохиорой. (том хэмжээгээр угаасан өөрийнхөө зургийг харуулна)

	Тэр залуу сандран мэгдэж толгойгоо хурдан дохино. 

	Залуу: 

	Нээрэн биз?

	Тэр залуу толгой дохино. 

	Залуу: 

	Тэгвэл түүнийг ямар үндэслэлээр буруутгаж буйг та гадарлаж байна уу?

	Тэр Залуу: 

	Би ус ууж болох уу? (стакантай ус ууж тайвшраад ярьж эхэлнэ) Тийм ээ, түүнийг юуны учир буруутгаж буйг мэдэж байна. Тэр өөрийн нэр, царай төрхөө нууцлан олон нийтийн сүлжээнд нийгмийн сэтгэхүйн эсрэг олон хорт мэдээллүүд цацсан, нийгмийг ёс бус, эмх замбараагүй байдал үүсгэхийг турхиран уриалсан. Олон гэм зэмгүй иргэдийн тархийг угаасан, хандив тусламж нэрээр хууль бусаар орлого олсон. Гол нь өөрийн сэтгэлийн шарх, ганцаардлын эмгэг өвчнийхөө төлөөсийг олон нийтээс авахыг хүссэн. 

	Залуу: 

	Тэгвэл та түүний гэм буруутай болохыг баталж байна уу?

	Тэр Залуу: 

	Тийм ээ. Би бүр түүнээс залхаж гүйцээд байсан юм. Хувь хүний ёс зүйн шүүхэд талархаж байна. 

	Залуу: 

	Одоо би түүнийг хөнөөх болно. Та энэ бүхнийг харахгүй ч байж болно. Түүний бүх цахим хаягуудыг устгах болно. Энэ виртуал ертөнцтэй холбогч гүүрийг нь ч эвдлэх болно. 

	Тэр Залуу: 

	Би гэрчээр байлцахыг хүсэж байна. 

	Залуу зөөврийн компьютерыг эвдэлнэ. Интернэт утсыг хайчаар тасална. 

	Залуу: 

	Түүнийг шийтгэж чадлаа. Бүр шударга шүүлтээр?

	Тэр Залуу: 

	Тийм ээ, одоо бидний ганцаардлын туйлд юу ч саад болохгүй. Түүний үхэхэд хүрсэн гол алдаа нь хэтэрхий ихээр нөгөө ертөнцдөө цагийг өнгөрөөж... 

	Залуу: 

	Эцэст нь би яллаа. 

	(харанхуйлал. Урт хугацааны азналт. Гэрэл асахад залуу цагаан даавууг ламын орхимж мэт нөмрөн тайзны тэг дунд завилан суусан байна)

	Залуу: 

	Оюун бодлыг буртаглагч алив бүхнээс ангижирч чадсан уу?

	Тэр Залуу: 

	Алив бүхнээс ангижирч чадсаан. 

	Залуу: 

	Зүрх сэтгэлийг баясгагч агшин зуурын зугаа цэнгэл, хоосон алдар нэрээс чөлөөлөгдсөн үү?

	Тэр Залуу: 

	Одоо гагцхүү би бээр мөн чанарын туйлд л хүрэхийг хүснэ. 

	(Азналт. Хэсэг зуур бясалган суух мэт нүдээ анин авиа үл гарган сууна)

	Тэр Залуу: 

	Бид үнэхээр ахуйгаас ангижирсан болов уу? Ахуйгаас ангижирна гэдэг дадал зуршлаа үгүй хийснээр бий болдог зүйл гэж үү?

	Залуу: 

	Энэ бол чулуун арслан болохын нэр!

	Тэр Залуу: 

	Чулуун арслаан?

	Залуу: 

	Тийм ээ, чулуун арслан. Гол нь арсландаа хэлэх утга нь бус, чулуун хөшөө болох гэдэгт л гол утга нь байгаа юм. Ийм нэг мөрт бий. 

	Чулуун будда хүлцэнгүй

	Чухам гэгээрлийг олсон мэт

	Аадар цутгавч үл хоргодох... 

	Тэр Залуу: 

	хэний хайку вэ? Башёгийнх уу?

	Залуу: 

	үгүй. Монгол хүний мөрт. Ер нь хэнийх байх нь гол бус, гол нь хэлэх цаад санаанд байна. Хэчнээн ширүүн бороо орлоо ч, хөшөө хөдөлдөггүй. Би тийм л зүйлд зорьж байна. 

	Тэр Залуу: 

	Одоо бодох нь ээ, би ганцаардал гэдгийг тэвчишгүй зовлон уй гуниг, зожигрол мэтээр ойлгож ирж. 

	Залуу: 

	Аливаа юмыг ойлгоход эрт орой гэж байхгүй шүү дээ. Ойлгож ухаарах нь л чухал. 

	Тэр Залуу: 

	Би өөрийгөө бүрэн гүйцэд таньж мэдэлгүй явж. Би би юм гэдгээ, би гэдэг ганцхан ертөнц гэдгээ ойлгоогүй өдий хүрч, тэгээд л ганцаар амьдралын хэмнэлдээ, бусадтай таардаггүйдээ шаналж ирж. Уг нь баярлах байтал. 

	Залуу: 

	ХҮН ГАНЦААРДАЖ БАЙХ ЁСТОЙ. Тэгээд л болоо. Өөр лүүгээ дотогш өнгийх хэрэгтэй. 

	Тэр Залуу: 

	Заримдаа энэ бүхнийг ойлгож ухаарахад их зүйл хэрэг болох юм. 

	Залуу: 

	Гэхдээ Зэн сургахдаа... 

	Тэр Залуу: 

	Зэнд өгүүлэхдээ юу гэж?

	Залуу: 

	“Чиний доторх эрдэнэсийн санд бүх юм бий. Чи тэдгээрийг эзэмших эрхтэй. Гаднаас юу ч хайх шаардлагагүй” гэдэг. 

	Тэр Залуу: 

	Саналаа. Бид хамтдаа уншиж байсан юм байна. Ганцаардлын магтуу. 

	Залуу: 

	Дотогшоо өөр лүүгээ өнгийж харах. 

	Тэр Залуу: 

	Бид Бодидармагийн амжилтыг эвдэж болох юм шиг... 

	Залуу: 

	Эвдэхийн тулд заавал хана ширтэж суух хэрэггүй. 

	Тэр Залуу: 

	Чиний ухамсар бол Будда. 

	Залуу: 

	Будда гэдэг гэгээрэл, бүхнийг таньж ухаарахын нэр. “Гэгээрэлд хүрч ээ” гэдэг нь үнэн чанартаа “Ганцаардлын туйлд хүрчээ” гэсэн утга. 

	Тэр Залуу: 

	Тэгвэл бид гэгээрэлд ойртож байгаа болов уу?

	Залуу: 

	Минийхээр хол байна. Ганцаар суухад, ганцаар бясалгахад хөндлөнгийн юмс, гаднын дуу чимээ, хурц гэрэл, бүр чи хүртэл надад саад болдог... 

	Тэр Залуу: 

	Гэхдээ ганцаардана гэдэг ганц хүний асуудал биш. Хүрээлэн буй орчноос хоёр хүн тасарсан бол ганцаардал бол хоёр хүний асуудал болж хувирна. 

	Залуу: 

	Нэг талаараа тийм, нөгөө талаараа үгүй. Анхны санаа бол “Бурханы санаа гэдэг” өөр хэн ч биш, зөвхөн миний бодож олсон санааг хэлнэ. Тэгэхээр тэр санаагаа би чамтай хуваалцмааргүй байна. 

	Тэр Залуу: 

	Хуваалцмааргүй байна гэдэг нь юу гэсэн үг вэ? Би чинь үнэн хэрэгтээ чи байтал... 

	Залуу: 

	Тэр тусмаа. Тэр тусмаа би чамайг үхүүлэх ёстой. 

	Тэр Залуу: 

	Би ч гэгээрэхийг хүсэж байна. 

	Залуу: 

	Чи намайг ганцаардлын туйлд хүрэхэд минь саад болоод байна. Дуугай байгаад өгч болохгүй нь үү?

	Тэр Залуу: 

	Би чиний дэргэдээс холдож чадахгүй. 

	Залуу: 

	Гэхдээ энэ мөчөөс эхлээд чи миний сэтгэлд хэдийн байхаа больсон, зөвхөн одоо би л байна. 

	Тэр Залуу: 

	Гэхдээ би чиний хажууд байсаар байна. 

	Залуу: 

	Ганцаардлын туйлд хүрэх минь... 

	Тэр Залуу: 

	Би чамд хань болсоор байна... 

	(Харанхуй болно)

	 

	Төгсөв.

	 


100 ХУВЬ ТӨГС ЭХНЭР

	 

	Уг өгүүллэг манай номын санд тусгай ном болон орсон тул эндээс татаж авч уншина уу.

	 


 

	ЦООЖТОЙ ГҮҮР

	 

	Би нэг өдөр өнжөөд өдрийн арван гурван цагаас үүрийн дөрвөн цаг хүртэл гүүрэн дээр зогсдог ажилтай болсноор одоо танд хуучлах ээдрээт түүхтэй холбогдсон билээ. Ээлжгүй амарсан өдрөө би өдөржингөө унтаж, маргаашийнхаа ажлын нойрыг авдаг байв. Харин ажилтай өдрөө гүүрэн дээр ганц нэгээрээ яваа хүн иртэл машин дотор хөгжим сонсон сууж байдаг юм. Гүүрээр ганцаараа гиюүрсэн хүн явж л харагдвал, шууд л тэр хүн дээр явж очин яриа өдөж танилцаад, тэр хүний амьдралын тухай ярилцаж эхэлдэг билээ. Товчхондоо хэлэхэд би хэр сайн ярилцаж чадна, тэр хэрээр миний ажлын амжилт үнэлэгддэг гэсэн үг. Гэхдээ танихгүй хүнтэй яриа үүсгэнэ гэдэг хэр их хэцүү зүйл болохыг та гадарлаж л байгаа байлгүй. Гүүрээр явсан танихгүй хүн бүхэнтэй ярилцаж хэрхэн сайн ярьснаар ажлын бүтээмж үнэлэгддэг гэнгүүт миний хийдэг ажлыг сүлжээний бизнест татан оруулдаг ухуулагч, Христийн шашны сайн мэдээ тараагчидтай хольж хутгахгүй байхыг хүсье. Энэ ажил маань сэтгэл зүйчийн ажил юм аа. Гүүрэн дээрээс үсэрч амиа хорлохоор завдаж буй хүмүүст сэтгэл санааны дэм өгөх, амьдралын итгэл найдвар, баяр хөөрийн талаар ухуулж, тэдгээр хүмүүсийг хийхээр шийдсэн алхмаас нь урвуулах үүрэгтэй ажил билээ. Мөн сэнхрүүлж шийдвэрээс нь буцааж дийлэлгүй үсрүүлсэн онц тохиолдолд яаралтайгаар аврагч нарыг дуудах давхар үүргийг ч хүлээдэг байв. Энэ ажлыг би анхандаа сэтгэл зүйчийн мэргэжлийн дадлага ажил болгон сайн дураар хийж эхэлсэн ч, үр дүн нь урьдах жилүүдэд амиа хорлож байсан статистик судалгаанаас мэдэгдэхүйц эерэг гарч эхэлсэнд Нийслэлийн Онцгой Байдлын Албанаас орон тооны ажил болгон цалинжуулж өөр ээлжийн сэтгэл зүйчийг ч томилж өгсөн юм. Нэгэнт тоон баримт дурдсаных, нэгэн зүйлийг сонирхуулахад нийслэлийн хэмжээнд сүүлийн гурван жилийн хугацаанд гарсан амиа егүүтгэх хэргүүдийн 42 хувь нь энэ гүүрнээс үсэрч үхсэн хөдөлшгүй баримт бий. Чухам юуны учир эл гүүр хорвоогоос сайн дураар буцагчдын нөгөө ертөнцөд зорчих буудал болов гэдэг нь нэгэн залуугаас шууд эхтэй билээ. Бүх зүйл анх ингэж эхэлжээ:

	— Хайр дурлалынхаа ид халуунд мансуурч, бие биеэсээ хором ч хөндийрч чадахаа больсон залуу хос өөрсдийн энэ гал халуун, чин үнэнч хайр сэтгэлээ мөнхрүүлэхийг хүссэн ажээ. Иймээс хотын төвөөс холгүйхэн орших цуут дарангуйлагчийн нэрэмжит гүүрний хашлаганы сараалжин төмрөөс үүрд хамт байхын бэлгэдэл болгон өвөр талд нь өөрсдийн нэрс, ар талд нь дурлалын суманд оногдсон зүрх сийлсэн төмөр цоожийг түгжин дүүжлээд, түлхүүрийг нь үүрд хамт байх хүслээ шившин голын ус руу чулууджээ. Тэдний хайр сэтгэлээ мөнхлөн цоожилсон энэхүү шинэлэг үйлдлийг олон залуус дагалдан мөнөөх гүүрний хашлага төмөр, бариул гээд цоож зүүж болох бүхий л хэсэгт хайр сэтгэлийн тангараг, хосуудын нэрийн үсгүүд бүхий цоожоор бүрхжээ. Тиймээс тэрхүү гүүрний албан ёсны нэрийг бүгд мартан “Хайрын гүүр” гэж нэрлэх болж, гүүрийг зорьж очих хөл хөдөлгөөн ч эрс нэмэгджээ. Гэгээн хайрын гэрч болсон өнөөх гүүр удалгүй хараал шингэсэн гүүр болон хувирав. Гүүрнээс бүтэлгүй хайр дурлалтай учирсан залуу үсэрч үхжээ. Голын усанд үйж үхсэн талийгаач анхлан энэ гүүрэнд хайр сэтгэлээ цоожилж үүрдийн бэлгэдэл үлдээсэн хосын нэг байв. Бүсгүй нь өөр эрийг даган далайн чанадыг зорьсноос ийм явдал болсон гэлцдэг байлаа. Тэр эмгэнэлт явдлаас хойшид бүтэлгүй хайр сэтгэлээсээ болж гүүрнээс дүүжилж үхэгсэд, чөлөөт уналт хийгчид тасрахгүй болов. Нийслэлийн хэмжээнд ч амиа хорлохоор завдсан оролдлогууд ихээр бүртгэгдэх болжээ. Гэнэтхэн л амьдралаас уйдагчид их болсныг мухар сүсэг, далд ертөнцөд итгэгч хүмүүс өнөөх талийгаачийн цогцсыг уснаас гаргаж ирэхэд цувных нь дотоод халааснаас олдсон гэрээсийн оронд үлдээсэн бүтэлгүй хайрын шүлэг, мөнөөх хайрын гүүрийг жигшин зэвүүцсэн үгсээр дүүрсэн зурвас бүхий цаас хараал болон биелсэн гэдэгт итгэдэг болжээ. 

	Би энд ажиллах болсоор жил, зургаан сарыг үджээ. Ажлын ачааллын тухайд зундаа хэвийн, хавар намартаа сунаж унамаар, өвөлдөө бол амралтын байдалтай байдаг билээ. Энэ хугацаанд зуу зуун бүтэлгүй хайрын түүхүүд сонсож, элдэв янзын хүмүүстэй ярилцаж үзсэн билээ. Ихэнхдээ ятган сэнхрүүлж дөнгөх агаад зарим үед ноцолдож зууралдаж, ихээхэн хүч гарган байж олон зуун хүний амийг аварч байв. Харин хоёр удаа яаж ч хичээгээд аварч чадаагүй бол долоон удаа намайг эзгүйчилж үсэрч үхсэн тохиолдол гарч байлаа. Аварч чадсан хүмүүсээс хамгийн мартагддаггүй нь голд шидсэн түлхүүрээ живж үхээд ч хамаагүй аваад, цоожийг тайлж хойд насандаа түүнээс ангижирна гэж шийдчихсэн нэгэн бүсгүй байж билээ. Гүүрнээс үсрэхийг нь болиулж, хариуд нь хэдэн цагийн турш нөгөө бүсгүйтэйгээ цоожинд таарах түлхүүрийг хайж билээ. Насан туршдаа амьдралаас уйдсан хүмүүстэй зууралдсаар байхыг огтхон ч хүсэхгүй хэр нь хаяад явчхаж чадахгүй явсаар л байтал нэг хавар амьдралыг минь өөрчилсөн нэгэн явдал тохиолоо. Гүүр амгалан тайван, машиндаа тамхи баагиулан сууж байтал хөлсний унаанаас нэг дэгжин бүсгүй бууж, шийдэмгий гэгч нь гүүрний хашлага зүглэн алхлав. Би ч ум хумгүй гүйсээр бүсгүйгээс тав зургаан алхмын зайд дөхөн иртэл бүсгүй миний хардсанаас тэс өөр үйлдэл гаргаж эхлэх нь тэр! Бүсгүй цүнхнээсээ алх гарган ирж хашлаганы голд байх хуучирсан том цагаан цоожийг цохиж эхэллээ. Тэр цоожийг л цохиж эхлэхэд би хэн болохыг нь таньсан юм. Нөгөө далайн чанадыг зорьсон охин! Гүүртэй үүрд холбосон цоожоо салгахаар эндэхийг зорин иржээ. Жижиг алх нь цоожны ирмэг хэсгүүдийг эмтлэхээс бус эвдэж онгойлгож дөнгөхгүй байлаа. 

	— “Тийм жижиг мөлгөр алх, энэ турьхан гар хоёр яаж бороо шороонд он удсан хамгийн хуучин цоожийг эвдэж чадах билээ дээ?"

	Би эргэлзэж түвдэлгүйгээр бүсгүйд туслахаар очоод, юу ч дуугаралгүй алхыг нь авч цохиж эхэллээ. Өөрийнх нь бүх үйлдлийг харж зогссон намайг анзаарах сөхөөгүй байсан бүсгүй алхыг нь гараас авахад л нэг цочин сандрах шиг болов. Намайг цоож руу далайж байгаад хэд хэд цохисны дараа бүсгүй шивнэх шахуу зөөлнөөр:

	— Би өөрөө, би эвдэх ёстой гэж хэлэхэд нь

	— Энэ алх чинь жижигдээд байна аа, миний машинд царил байгаа тэрүүгээр мулт татчихад болно гээд машин руугаа явж өнөөх царилаа авч ирэн бүсгүйд сарвайлаа. 

	Намайг ирэхийг хүлээнгээ голын урсгал руу уйтгарт нүдээр ширтэн байсан бүсгүй царилыг гартаа барихдаа тэр уйтгарт нүд нь шийдэмгий төрхөөр солигдон байдаг бүх л хүчээ шавхан цохиж, өнөөх цоожийг мулт татаж дөнгөв. Одоо ямар үйлдэл хийх бол гэж харж байтал өнөөх мулт үсэрсэн цоожийг гогцоотой нь нийлүүлэн алгандаа барьж байгаад голын ус руу шидэж орхилоо. Цоожийг шидэхдээ тэр бараг хүнд сонсогдтол чангаар бодох мэт маш намуухнаар:

	— Уучлаарай гэж хэлээд, над руу нүдээрээ баярлалаа гэж хэлэх мэт хараад тайван гэгч нь алхаж одсон юм. 

	Би ахиж тэр бүсгүйтэй таараагүй ээ, дахин гүүр лүү ч очоогүй. Энэ явдлаас хойш ахиж хэн ч үсэрч үхэхгүй мэт санагдсан учраас л би тэр ажлаа орхихоор шийдсэн юм. Учир нь би хараал байдаг гэдэгт итгэдэг, хараалыг хариулж болдог гэдэгт итгэдэг хүмүүсийн нэг билээ.

TERRORIST WIN

	 

	Тэр даваа гарагийн өдрийн арван дөрвөн цагийн үед, өөрөөр хэлбэл хичээлээ тарсныхаа дараа шууд л PC тоглоомын газар луу тоглохоор ороод өнөө өглөө буюу лхагва гарагийн өглөөний долоон цаг арван таван минутын үед тэндээс гарч ирлээ. Бүтэн хоёр өдрийн туршид нүдний хор гаргахаар нэгхэн цаг л унтсаныг эс тооцвол огтоос унтаж амраагүй бөгөөд байрны доод хонгилд байх цонхгүй тоглоомын газраас хамраа ч цухуйлгаагүй билээ. Гэнэт агаар салхинд гарч ирсэнд нүүр нүдгүй өвлийн жавартай агаар сэрүү татуулан бүрхээд, түүнд өмнө хөл тавьж үзээгүй шинэ орчинд ороод ирэх шиг хачин мэдрэмжийг төрүүлж орхилоо. Уг нь өдийд сургууль руугаа явж хичээлдээ суух ёстой ч өнөөдөр орох хичээлийн дэвтэр, ном ч, хичээлд суух хүсэл ч түүнд байсангүйд шууд л харьж унтахаар гэрээдээ зүглэлээ. PC тоглоомын газраас гарч ирснээс хойш түүнд өөр нэг хачирхалтай мэдрэмж төрж эхэлсэн нь компьютерын тоглоом доторх хийсвэр ертөнц, тоглоомын ширээнээс өндийн гарч ирээд эргэн хөл тавьсан бодит ертөнц хоёр нэг цул болон уусаж нэгдсэн юм шиг санагдах болжээ. Магадгүй түүний нээсэн энэ нэгдмэл ертөнц нь бүтэн хоёр өдрийн турш тасралтгүй тоглосон тоглоом, нөгөө талдаа нойр дутагдлаас үүссэн багахан дэмийрэл ч байж болох л доо. Харин түүний хувьд одоо алхаж, амьсгалж буй энэ орон зай нь чухамдаа бодит амьдрал уу? Эсхүл цахим ертөнц доторх гурав хэмжээст ертөнц үү? гэдгийг ялгаж, таньж мэдэх хүсэл байсангүй. Харин ч энэ хоёр орон зай нэг ертөнц болж нэгдэж хувирсанд бүр таатай байв. Цахим ертөнцийн тоглоом доторх баатрууд бодит ертөнцөд түүнтэй нүүр тулж, амьдрал гэдэг олон шат үе бүхий даалгавар биелүүлдэг тоглоом гэж төсөөлөх харин ч сонирхлыг нь татаж эхэлжээ. Түүний сонирхлыг юу юунаас илүү алан хядлага, дайн байлдаан бүхий “action" төрлийн тоглоомууд илүү ихээр татдаг билээ. Тиймдээ ч тэр гэрийнхээ хаалгаар орон ортлоо хэд хэдэн удаа гал нээж, арваад хүний амийг хөнөөгөөд амжлаа. Эхлээд түүнтэй нэгэн алан хядагч нүүр тулжээ. Түүний гарч ирсэн PC тоглоомтой байрны буланд нэг террорист түүнийг алахаар отож буй мэт санагдсанд гар бөмбөг шидэж алсан бол дараа нь явган хүний замаар дэндүү олон хүн явж, хурдан харихад нь энэ их хөл хөдөлгөөн тээг болоод буй мэт санагдсанд хоёр зуун сумтай Машинго буюу FN М249 нэрт автомат буугаар бүгдийг нь хэнийг ч босож ирэхгүй болтол шүршиж орхисон билээ. Хамгийн сүүлд түүнтэй буудалцсан этгээдүүд гэрийнх нь орцонд халз тулжээ. Орцонд нь тэсрэх бөмбөг тавихаар завдаж асан хоёр алан хядагчийг тэр дуу намсгагчтай М16 автомат буугаар тархин тус газар нь буудан хороон, тэсрэх бөмбөгийг аюулгүй болгоод гэртээ орлоо. Гэртээ оронгуутаа л тэр орныхоо гадуурх бүтээлгийг хааш яаш ярж дэлгэн хөнжлөө сөхөөд шууд л гадуур хувцастайгаа хэвтээд өгөв. Хувцсаа тайлж унтвал илүү амарсан болдог гэж үргэлж үглэдэг байсан талийгаач өвөөгийнхөө үгийг санаж гадуур өмдөө дотуур өмдтэйгөө цуг шувтлан тайлж, газар шидээд, дараа нь цамц футболкоо тайлан толгойныхоо дээхэн чулуудаад унтахаар тухаллаа. Унтаа сэрүүний завсарт зүүрмэглэхдээ: Нэгэнт л амьдрал тэр чигтээ кибер тоглоомын ертөнц, Кибер тоглоом өөрөө бодит амьдрал болон уусчхаад байхад гэр лүү ирэхийн оронд дулаан гараашнаас аавын орхиод явсан машиныг нь хулгайлж унаад, хотын төвийн зам дээр “Need for speed" тоглоомыг үнэн утгаар нь тоглохгүй юу? Эсвэл 200 сумтай Машинго FN М249 буугаа цэнэглээд шууд л сургууль орох байсан юм. Эхлээд хоёр давхарт гарч 203 тоотод эхний цаг дээр хичээл орох зэвүү хүргэсэн химийн багшийг ангийнхаа үргэлж тэвчээр бардаг хэдэн тэнэгүүдтэй нийлүүлж, хутгаар нэг бүрчлэн сийчиж хаячхаад, огтхон ч таалагддаггүй ангийн багштайгаа хэрэв сургуулийн хонгилд таарвал тэнд завсарлаад гарч ирсэн бүх сурагчидтай цугт нь хэнийг ч үлдээхгүй шүршиж алчхаад, дараа нь захирлыг, тэгээд жижүүрийг... эцэст нь сургууль дотор тэсрэх бөмбөг тавиад тэндээс гүйж гарах байсан юм гэж харамсан бодлоо. 

	Ингэж харамсан бодож байтал хувцасны шүүгээн дотор чимээ гарах шиг боллоо. Алагдаагүй үлдсэн нэг террорист энд нуугдаж байж гэж бодоод дуу намсгагчтай гар бууныхаа бүх сумыг нь дуустал шүүгээ рүүгээ галлачхаад сая л нэг түгших айдасгүй болж, сэтгэл нь амарч эргэн унтахаар хэвтлээ. 

	Тэр гэнэт л зүүдэндээ босон алхаж, өрөөнийхөө цонхны тавцан дээр гарч зогсон цонхоо нээгээд, гараа хий савчин ямар нэг зүйл, магадгүй цайруулагч бодис шидэх шиг болоод “Цав цагаан” гэж чанга орилон хэлээд цонхоороо үсэрчихлээ. 

	 

	* * *

	 

	Цонхоор үсрэгч хөвгүүн энэ хавар наймдугаар ангиа төгсөх байсан юм. Зожиг, дэндүү дотогшоо зантай, үг дуу цөөтэй, юунд ч сонирхолгүй, компьютерын тоглоомоос өөр ямар ч хоббигүй. Эцэг эх нь сагсан бөмбөг тэргүүтэй элдэв төрлийн спортоор хичээллүүлэх гэж яддаг байж. Харин түүнд хөлсөө дуслуулан, гүйж бахардаж бодитоор сагсан бөмбөг тоглохоос илүүтэй кибер ертөнцөд хэн нэг нэртэй сагсчин болон тоглох нь хамаагүй сонирхолтой санагддаг байж. Тэр гэртээ өөрийн гэсэн вакум орчныг бүрдүүлээд удсан байжээ. Баяр ёслолын, энгийн бүхий л өдрүүдэд гэр оронд юу ч болж байсан үл тоон чихэвчээ зүүн дэлгэц рүүгээ ширтээд л бүхнээс ангижирдаг байсан гэнэ. Эцэг эх нь хоёр хоногийн хугацаатай гадагшаа явж хүрч ирээд тоглоомд донтсон хүүдээ эмчилгээ хийлгэхээр Сэтгэцийн эмнэлэгт ор гарахыг хүлээж байсан ажээ. Хөвгүүн цонхоороо үсэрч үхээгүй сэн бол ядаргааны тасагт Flippy bird тоглоомын үеүдийг давж чадахгүй байгаагаас болж сэтгэцийн хямралд орсон нэг эмэгтэй, Дота тоглоомын донтон өөрийгөө Тролл гэж үнэмшсэн оюутан залуу хоёртой нэг өрөөнд хэвтэх байв.

